
        
            
                
            
        

    
	Ц. Дамдинсүрэн

	 

	ШҮЛЭГ

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.



	




	 

	“ ГОЛОГДСОН ХҮҮХЭН” туужийн оршил шүлэг

	 

	Уншигч сонорхон нөхөд өө

	 

	Баялаг хэмээн бардамнан

	Балмаддаа эрдэж

	Баахан ядууг дарлаваас

	Бачит чоно тэр мөн. 

	 

	Түшмэл хэмээн дүрэмдэн

	Түгээмэл олныг басаж

	Түмэн ардыг мэхэлбээс

	Төрийн чөтгөр лав мөн. 

	 

	Сүнс хэмээн сүрдүүлэн

	Сүжигтэн олныг мунхруулж

	Сүйтгэн мэхлэгч ламс

	Сүрхий гайхал мөн буй. 

	 

	Үгээгүү ядуу хүмүүсүүд

	Үнэхээр их зовох нь 

	Үнэндээ чухамхүү

	Үйлийн үр огт бус. 

	 

	Ноёд баячууд хийгээд 

	Нохой харгис түшмэд ба

	Номч хуурамч лам нарын

	Нотот хөнөөл мөнийн тул 

	 

	Завхай бохир сурталт ба

	Зальт муу овлолт

	Зандалчин тэдгээр харгисуудыг

	Занаж тэмцмүү хэмээн

	 

	Цэрэн хүүхний түүхийг 

	Цэндийн хөвүүн бичив

	Цэцэн мэргэн нөхдөөс

	Цэгцлэн засахыг эрмүй

	 

	Олон залуу нөхөд өө! Хувьсгалын соёлыг яруугаар найруулж, харанхуй мунхгийн сэжиг, балар хоосон үзэл хийгээд дарлах дарлагдах суртал ба байдал лугаа тэмцье. 

	 

	1929.

	 


ТАЙЖИЙН ҮГ 

	 

	Манж хааны үед 

	Манлай язгууртан гэгдэж 

	Хөх номин жинсийг 

	Гөрмөл сууринд шигтгэж 

	Ард олонд ихэмсэглэж 

	Албат хамжлагаас татварлаж 

	Элдэв хэрэг дээрээс 

	Эв муутай хүмүүсийг 

	Э толгойтой үг хэлбэл 

	Элжиг гэв хэмээн  гүжирдэж 

	Та толгойтой үг хэлбэл 

	Тархи  гэв хэмээн  мушгиж 

	Баглагар малгай өмсөж 

	Багир жинсийг хадаж 

	Угалзтай луучин өмсөж 

	Утастай даалин хавчуулж, 

	Тайж хэмээн тагдалзаж, 

	Тархи хэмээхийг сурвалжилж 

	Ноёд түшмэдээр шадар 

	Номч ламаар талтай 

	Хүн бүрт хүндтэй 

	Айл болгонд авцтай 

	Архи идээг зооглож явлаа. 

	Автономи засгийн үед 

	Ард түмнийг дарлаад 

	Ардын хувьсгалын үед 

	Аль болохоор тэмцэлдэвч 

	Ардын засаг батдаж 

	Арга хүчин хүрэлцэхгүйд 

	Ахиж эрхээ олохын тул 

	Арга мэхээр шургалав. 

	Одоо цагийн байдлыг үзвэл 

	Урьд мэтээр хүчирхэж болохгүй 

	Учрыг олж 

	Шургалан орохыг 

	Урьдал болговол 

	Зүйтэй хэмээн 

	Дархан цолоо устгаж 

	Тайж жинсээ нуугаад 

	Тав гэзгээ тайраад 

	Тавтай суурийг эрэв. 

	Өөрөө намын гишүүн болж 

	Үрээ эвлэлийн гишүүн болгож 

	Амандаа хувьсгал хэмээвч 

	Ардаа ядууг боолчилж 

	Хууль цаазаар эрхээ хамгаалж 

	Хувьсгалч үгээр ашгаа эрж 

	Хуурмаг зангаа элдвээр нууж 

	Хувцас хунараа сольж халж 

	Гэр хашааг шинэтгэн засаж 

	Гэргий хүүхнээ чимэглэн гоёж 

	Хэтийн амьдралыг зузаанаар бэлдэж 

	Гэртээ лаглайж гэдийн хэвттэл 

	Арван найман он болоод 

	Ард түмэн сэргэж 

	Ар хормойг сөхөж 

	Аливаа мууг минь үзээд 

	Улаан нүүрийг минь урж хаяад 

	Урьдын нүүрийг минь ил гаргаад 

	Ард олны тогтоолыг 

	Аль болохоор саатуулсан 

	Арга залиа мэдэгдэв. 

	А-я-я а-я-я 

	Жан шамбалын оронд 

	Заавалгүй төрөөд 

	Задарсан муу сайн ардуудыг 

	Зандран дарлаж явья 

	Шигмуньтай уулзаад 

	Шашны ёсыг лавлаж 

	Хурмаст тэнгэртэй учирч 

	Хууль зүйг хэлэлцэж 

	Хурдан түргэн буцаж ирээд 

	Хувьсгалт ардыг даръя хэмээн

	Алд муу биеэ 

	Алтан дэлхийд орхиж 

	Агаарт нисч одъё хэмээн

	Амиа хорлохыг завдаж байна. 

	 

	1929

	 


ГЭЛЭН БА ГЭРГИЙ 

	 

	Гэлэн бугай гэлэн бугай 

	      гэрийн цоорхой юугаар бөглөнө вэ? 

	Гайгүй дээ гайгүй дээ 

	      банзал цамцаар бөглөнө дээ 

	Гэлэн бугай гэлэн бугай 

	      дэр дэвсгэр юугаар хийнэ вэ? 

	Гайгүй дээ, гайгүй дээ 

	      жанч шанамаар хийнэ дээ. 

	Гэлэн бугай гэлэн бугай 

	      зүү хуруувч юунд хийнэ вэ? 

	Гайгүй дээ, гайгүй дээ 

	      дамрын хайрцагт хийгээрэй дээ 

	Гэлэн бугай гэлэн бугай 

	      хоол ундыг хэрхэнэ вэ? 

	Гайгүй дээ гайгүй дээ, 

	      бадарлаж шавирлаж аргацаана даа. 

	Гэлэн бугай гэлэн бугай 

	      гутал хувцасгүй яана даа? 

	Гайгүй дээ гайгүй дээ 

	      барьц харамжаар болно доо. 

	Тоонон дээр чинь гарна даа 

	      Тогоо шанаганд ойчно доо 

	Би тэгвэл харина даа 

	      Гарах л бол гар л даа 

	Хүзүүн дээр чинь мордоно доо 

	      Хүн харвал шоолно доо 

	Би тэгвэл харина даа

	      Мордох л бол морд л доо 

	Буурал морийг чинь унана даа 

	      Бурхан сахиус хилэгнэнэ дээ 

	Би тэгвэл харина даа 

	      Унах л бол уна л даа.  

	                        

	1929

	 


Цэрвүү холоос илгээсэн...

	            

	Цэрвүү холоос илгээсэн1

	Чин сэтгэлийн чинь захиа

	Чихэнд шивнэн ярих

	Цэвэр нандин үг байна

	 

	Холын тэртээгээс илгээсэн

	Хонгор чиний минь захиа

	Хажуу дэргэдээс шивнэх

	Хайрын дотно үг байна      

	 

	1930-1931

	 


ГАЛТ ТЭРЭГ

	 

	Ган төмөр хүрдээрээ

	Газар дэлхийг донсолгож

	Хатуу ширүүн дуугаараа 

	Агаарын хийг долгилуулж

	Владивосток хотноо

	Бараан утаагаа орхиод 

	Балтийн далайн эрэг дээр

	Бараа ачаагаа хүргэдэг

	Хөх төмөр биеэрээ

	Хөрст газрыг тойрч

	Хүн ачаа юмнуудыг

	Хүргэж зөөж явдаг

	Зуун барын хүчтэй

	Зулгай хар тэрэг

	 

	1931 

	 


САРЬДАГ БА СОВЕТ

	 

	Цагаан цасан малгайтай 

	Ногоон модон дээлтэй 

	Хөх усан хормойтой 

	Мөнх өндөр Сарьдаг

	Болд нүүрс толгойтой 

	Совхоз колхоз биетэй 

	Боловсон машин суурьтай 

	Совет орны аж ахуй

	Эрчилж мушгирч тогтсон 

	Гучин гурван мундарга юм

	Эргэлж бургилж урссан 

	Эрхүүд голын усан юм.

	Элсэн нэгдэж байгуулсан

	Ажлын олон хамтралууд

	Эргүүлж урвуулж хагалсан

	Артелийн их тариалан !

	Энхрий цэгээн Сэлэнгийг

	Энгэр талдаа тэврээд

	Амраг цагаан Ангарыг  

	Ар талдаа хайрласан

	Ариун тунгалаг

	Байгаль нуур 

	Өргөн дэлхийн баялагийг

	Өвөр талдаа боловсруулаад

	Аргат техникийн багажийг

	Ажилчин олондоо түгээдэг

	Ачит хүнд 

	Аж үйлдвэр

	Шугуй хөвчийг шувтлан

	Нилэнхий талыг нэвтэрсэн

	Ширүүн хурдан урсгалтай 

	Сибирийн гурван мөрөн минь;

	Капитал ертөнцийг цөмлөн

	Хар ёсыг хамхалсан

	Социалис (т) хурдан хөгжилтэй

	Совет улаан засаг минь!

	 

	1931

	 


ГОВИЙН ЯДУУЧУУДЫН ЗОВЛОНТ БАЙДЛЫН ӨГҮҮЛЭЛ

	 

	Өвсгүй мэлцийсэн 

	Өндөр их уултай 

	Амьтангүй аглаг

	Ахуй их говьтой

	Саруул сайхан эх нутгийг минь

	Салхи шуурга эзлэв. 

	Халуун наранд шарагдсан

	Хадан хар чулуу. 

	Хүйтэн салхинд үлээгдсэн

	Хөрсний хэдэн бут. 

	Зуны сайхан цагт

	Зовлонгийн цагаан нуруунд

	Хар гэр торойж

	Ганцаар хөгшин мөлхөж

	Хар цай залгилан

	Хатсан шийр хуйхална. 

	Хөх ишиг майлж

	Эх юүгээн санав уу. 

	Хөгшин эмгэн эзгүй

	Ямаагаа хөтлөөд явжээ. 

	Шар цагаан шороо

	Үүл мэт бүрхэнэ. 

	Шалдан хэдэн банди

	Санаа амар идэцгээнэ. 

	Айлаас ачлага гуйвал

	Арьс яс болсон

	Алаг шар өгөв. 

	Хана туурга даахгүй

	Харшиж ядарч унав. 

	Хамаг байдаг мал минь

	Гамшиг зудад үхэв. 

	Хавар тарьсан тариа минь

	Хатаж шатаж хоцров. 

	Морьгүй хүн мохдог

	Хоньгүй хүн ховдог. 

	Хоршоонд очиж цай авъя гэхүл

	Худалдаж авах мөнгөгүй

	Хоол идэж гэдэс цадъя гэхүл

	Алж идэх хоньгүй

	Ган халуун наран 

	Толгой дээр шарна

	Хатуу ширүүн салхи

	Гуйвтал дайвтал салхилна. 

	Өндөр уулыг давахад бэрх

	Өргөн говийг гатлахад бэрх

	Цөл хуурай газрын

	Цөөн хэдэн ядуучуудыг

	Өлсгөлөн муу байдлаас

	Өөд татахыг хүснэ.  

	 

	1931. 

	 


НУДАРГАН БАЯНЫ БАЙДАЛ

	 

	Тарган морийг унаж

	Торгон дээлийг өмсөж

	Тал дүүрэн хонийг гаднаа бэлчээгээд

	Таваг дүүрэн махыг өмнөө тавьж

	Өөхтэй махыг үм цүм хазна. 

	Сүүтэй цайг сүр сар оочно. 

	Үгээгүй ядуу хүнийг

	Боол болгон зараад

	Шилдэг сайн хоол гэж

	Шийр тагалцаг өгч

	Үнэтэй сайн хоол гэж

	Үстэй гүзээг идүүлнэ. 

	Малчин зарц хүнээ

	Малаас доор санаж

	Гадаа наранд гандуулан

	Салхин хүйтэнд саарьтуулан

	Хөдөө талд хөхрүүлнэ. 

	Хар морио доголоход

	Барьж гаднаа авчирдаг

	Харьяат зарцаа өвдөхөд

	Гэрээс зайлуулахаа боддог

	Торгон дээлээ хуучрахад

	Хайран гэж гасалдаг

	Тогооч зарцаа хоосроход

	Хувцсаа аваад хөөдөг

	Нударган баячуудыг эсэргүүцье!

	 

	1931. 7. 15

	 


ПИОНЕРЫН ЛАГЕРЬ

	 

	Дархан тэнгэрийн амандаа

	Далан хүүхэд нөхөрлөөд

	Даанч сайхан наадмаар

	Даамай ихээр хөгжилдөөд

	Богд уулын сугандаа

	Бужигнан дэвхцэж баясалцаад

	Бултайж байгаа цэцгээр

	Боролдой биесээ үлгэрлээд

	Ийм л сайхан

	Тийм л соньхон

	Хөх хөх майхнууд

	Хөвчийн модонд цэнхэрлээд

	Хүмүүжих бидний багачуудын

	Хөгжих зам нь дэлгэрээд

	Хөхөө олон шувуухай

	Энд тэнд донгодоод

	Хүүхэд багачууд бидний

	Хөгжимчин дуучин болоод

	Ийм л сайхан

	Тийм л соньхон. 

	Дээр нь хөх тэнгэр мэлцийгээд

	Дэргэд нь олон нөхөд хөгжилдөөд

	Хажууд нь хайрхан ой сүглийгээд

	Ард нь рашаан булаг сүрчигнээд

	Үүгээр түүгээр энэ тэр гүйлдээд

	Эдний дунд би чи оролцоод

	Явбал бас яамай сайхан баяртай

	Зогсвол бас зол сайхан жаргалтай

	Ийм л сайхан

	Тийм л соньхон

	Борооны дусал шивэр шивэр ороод

	Булгийн ус пор пор ундраад

	Хойт руу хор хор хоржигноод

	Хос салаа усан мөчир болоод

	Булт хүүхэд год шод гүйлдээд

	Булчин мах эрчлэн мушгиран чангараад

	Олон хүүхэд ярс ярс жагсаад

	Улаан бүч эрвэс дэрвэс хийсээд

	Ийм л сайхан

	Тийм л соньхон. 

	Сэрүүн салхи сэр сэр үлээгээд

	Сэтгэл зүрх луг луг хөдлөөд

	Улбар туг намирс намирс мандаад

	Улаан судал нэвт шувт лугшаад

	Би чи нэг адил нөхөрлөөд

	Бид нар, та нар нэг хамт жагсаад

	Цог жавхлангаа үүсгэн бадруулаад

	Цовоо зангаа гарган хүмүүжээд

	Ийм л сайхан

	Тийм л соньхон. 

	Болжмор шувуу гангар гунгар жиргээд

	Бутын ногоо арзайн бурзайн ургаад

	Хуур хөгжим хангир жингэр сонсдоод

	Хушийн мөчир нэлбэс дэлбэс ганхаад

	Хүсэл зориг давшин давшин оргилоод

	Хүүхэд багачууд инээдэс наадас бололцоод

	Самар жимс сагсайн багсайн ургаад

	Сайхан бүгдээр нөхөрлөн журамлан ижилдээд

	Ийм л сайхан

	Тийм л соньхон. 

	Наран саран эргэн эргэн тойроод

	Навч цэцэг найган найган ганхаад

	Насны балчирт пионерын гишүүн болоод

	Наадан хөгжиж эелэн эелэн эвлэлдээд

	Найрамдал журмыг танин мэдэн дагацгаагаад

	Нам эвлэлийн хойноос элсэн залгамжлаад

	Наад талд нь монгол олноо бодоод

	Цаад талд нь цагийн хувьсгалыг санаад

	Ийм л сайхан 

	Тийм л соньхон.  

	 

	1932. 

	 


ГАВШГАЙН ЦОЛ

	 

	Пролетарийн зоригоор

	Баатарлаг тэмцэж

	Тэмцлийн хүчээр

	Ялж гараад

	Идэвх хичээлийг нэмэгдүүлж

	Эрдэм техникийг судлан

	Арга хүчийг эвлүүлж

	Бүтээл чанарыг ихэтгэсэн

	Манлай гавшгай чиний

	Мохошгүй зүтгэсэн

	Марташгүй гавьяаг

	Магтан шүлэглэн дурсана. 

	Оргилж байгаа хувьсгалаар

	Донсолж байгаа дэлхий дээр

	Тогтож байгаа социализмыг

	Бүтээж байгаа ажилчны

	Зовлон зүдэрлийг устгах гэж

	Зоны түрүүнд зүтгэсэн

	Нийгэм журмыг байгуулах гэж

	Нийтийн өмнө гавшгайлсан

	Цогт баатар та нартаа

	Цол алдрыг өргөнө. 

	Цовоо зоригт нөхөддөө

	Халуун баярыг хүргэнэ. 

	Гайхамшиг бүтээлийг гаргаж

	Гавшгай алдрыг дуурсган

	Үнэн баримтыг үзүүлж

	Үлгэр жишээг харуулан

	Түг түмэн ажилчны

	Сайшаал дурсгалыг хүлээсэн

	Түйвээх дайсан бүгдийн

	Өшөө хорслыг няцуулсан

	Түмний түрүүнд зүтгэдэг

	Түргэн ажлыг бүтээдэг

	Туршил мэргэжилт чамдаа

	Түүхт сайшаалыг хүргэе. 

	Багаж зэвсэг бүтээх гэж

	Балт сүх далайгаад

	Эд таваар үйлдэх гэж

	Эрэг машин хөдөлгөөд

	Хадлан өвс хадах гэж

	Хадуур барьж ажиллаад

	Тариа үр бэлтгэх гэж

	Трактор тэргээ галлаад

	Баршгүйг бүтээсний

	Баларшгүй дурсгалын 

	Бууршгүй алдар чинь 

	Баяр баясгалангаар манд! 

	 

	1932. 

	 


МАНАЙ ЦЭРЭГ

	 

	Баяртай цогтой зоригоор

	Баатарлан жагсдаг

	Бардам хурц сүрээр

	Батлан хамгаалдаг

	Идэвх хичээлт Монголын шилдэг

	Идэрхэг хүчит ардын хүүхэд

	Шаламгай зоригт залуу настан

	Шударга зүтгэлт хувьсгалт цэрэг,

	Оргилж мандсан хувьсгалаар

	Тогтож байгуулагдсан Монголыг

	Довтлох дайснаас арчлан хамгаалж 

	Дотрын дайсныг шантлан дарах

	Гал улаан тугтай 

	Гавшгай их чадалтай

	Гайхамшиг их сүртэй

	Гавьяа төгөлдөр хувьсгалт цэрэг

	Төрийн хүрээ ардын түшиг

	Төмөр муна гал шилбүүр мэт

	Төгс чадалт хувьсгалт цэргээ

	Түмэнтээ баясаж мянгантаа хүндэлнэ. 

	Аэропланаа нисгэн хүржигнүүлбэл

	Эсэргүү дайсны зүрх чичирнэ. 

	Их буугаа бэлтгэн зоовол 

	Идэмхий дайсны эрүү хавжигнана. 

	Хурдан морио гуядан харайлгавал

	Холын газар дэргэд болно. 

	Хурц сэлмээ сугалан гялалзуубал

	Хомхой дайсны зориг мохно.  

	 

	1932. 

	 


ХЯТАДЫН ХӨДӨЛМӨРЧНИЙ ҮГ

	 

	Бодогтун нөхөд өө !

	Өвлөөс зун болтол дайн

	Зунаас өвөл болтол дажин

	Өдрөөс шөнө болтол гаслан

	Шөнөөс өдөр болтол зовлон. 

	 

	Хөдөө нутгийн тариачин

	Газаргүй болоод

	Тариа төмсгүй. 

	Усны аюул болоод

	Бүр ч хоосон!

	 

	Хот газрын ажилчид 

	Эдийн талаар мөлжигдөөд

	Амрах аргагүй 

	Улсын талаар дарлагдаад

	Бүр ч зовлонтой!

	 

	 

	Харагтун нөхөд өө! 

	Цэргүүд үймэлдэнэ

	Сэлмүүд гялалзана

	Харанхуй утаа манарна

	Хамаг амьтан бужигнана. 

	Өлсгөлөн ядуус уйлалдана

	Шархадсан залуус ёололдоно. 

	 

	Тэр энэ гэж мэдэгдэхгүй

	Дайн самуун. 

	Тэнгэр газар гэж ялгагдахгүй

	Дарь утаа. 

	 

	Эвдэрсэн сандарсан

	Үхсэн зовсон

	Энэ муухай байдлаас 

	Эгнэгт хагацахын төлөө

	 

	Газрын эзэн гахайнуудыг

	Үйлдвэрийн эзэн нохойнуудыг

	Мөнгөний эзэн чононуудыг

	Удирдах гоминданы хамт

	Устгая, сөнөөе!

	 

	Эвлэрэн төвхнөх

	Энхжин мөнхжих

	Эрхэм шинэ байдлыг 

	Эмхэлж тогтоохын төлөө

	 

	Газрыг тэмцдэг тариачин

	Засгийг тэмцдэг ажилчин

	Дайсныг ялдаг улаан цэрэг

	Удирдах коммунист намын хамт

	Мандуулъя, хөгжүүлье!

	 

	Энэ өдөр Японы харгисууд

	Манай орныг доромжилж 

	Манж орныг эзлээд

	Шанхай хотыг түймэрдэж

	Дотоод Монголыг довтлож байна. 

	 

	 

	Маргааш манай баатрууд

	Аюулт Японы харгисын

	Арзгар соёог булгалаад

	Саравгар хумсыг тайраад

	Үхлийн нүхэнд түлхэнэ. 

	 

	Гадаад дотоодын харгисыг

	Гал түймэрт шатааж

	Дарлах мөлжих ангийг

	Даран устган сөнөөж

	 

	Түмэн ажилчин ард

	Төр эрхийг барьж

	Бүрэг ухаанаа гийгүүлж

	Бүтээх чадлаа бадруулж

	 

	Газар бүрийн ажилчидтай 

	Гар гараа барилцаж 

	Тив бүрийн пролетаритай

	Дэлхий тойрон нэгдэж

	 

	Зөвлөлт ёсоор дамжиж

	Зөв журмаар орж

	Мөлжих ёсыг мөхөөж

	Ангийн ялгалыг арилгаж

	 

	Сайн сайхан цагийн

	Саруул гэгээн ёсны

	Үүдийг нээгээд

	Өрхийг татаж

	Бүтээж үүсгээд

	Бүртгэж төгсгөе! 

	1932. 

	 


ЯВЖ БАЙГАА ЗАМ ДЭЭР

	 

	Явж байгаа зам дээр

	Ягаан өнгийн цэцэг байна. 

	Яасан сайхан өнгөтэй

	Ямар сайхан цэцэг вэ?

	Хажууд яваа найз минь

	Хархан нүдтэй бүсгүй байна. 

	Хараад байхад аятайхан

	Хаашаа янзын бүсгүй вэ?

	Жимийж байгаа уруулд чинь

	Жимсний амт бий дээ. 

	Жижиг цагаан гары чинь 

	Атгаж үзэхийг хүснэ дээ.  

	 

	1932. 

	 


БОРХЫН ГОЛ

	 

	Элсэн улаан нуруу

	Хадан хар уул

	Усан тунгалаг урсгал

	Бургасан их ой

	Үргэлжлэн үзэгдэгч

	Сонин сайхан Борхын гол

	Элсэн нуруунд өвс үгүй

	Хадан ууланд хагд үгүй

	Цардмал говьд цайдам үгүй

	Хуурай цөлд амьтан үгүй

	Хангайн өндөр уул

	Уулын өндөр малгай

	Мөнх цагаан цаст

	Отгонтэнгэр уулаас урсаж гарсан

	Тунгалаг сайхан Борхын гол

	Бургасан их ойтой

	Яруу дуутай шувуутай

	Сэтгэл цэнгэмээр орон оо

	Алтайн адаг уулнуудын

	Чимэг болсон Борхын гол

	Алтайн говийн ардуудад

	Рашаан болсон Борхын гол

	Борхын гол, Завхан гол

	Улиастайн гол хамт нийлээд

	Говь-Алтайн ар хормойн

	Усан эмжээр болон урсана

	Улаан элс, ган халуун

	Хүйтэн жавар хамт нийлээд

	Хувийн ардын бүдүүлэг ажлыг сандарган

	Гаслан зовлонг эдлүүлдэг ээ.

	Эрхэм сайхан Борхын гол

	Нэлэнхүй Алтайд үргэлж бус

	Элсэн говийн монголчууд

	Бүхий олон ардуудаа

	Бутархай ажилд амьдрах үгүй

	Аж ахуйгаа хамтруулна.

	Аж байдлаа сайжруулна.

	Эрдэм техникийн арга дэлгэрүүлж

	Эцсийн ирэх улиралд

	Элсэн говийг эвдэж

	Хэрлэн мэт усыг гарган

	Хэдэн олон худгийг малтан

	Ус цэгээ амсуулаад

	Ой мод, хадлан тариалан дэлгэрээд

	Онц сайхан орон болох нь лав ажгуу.

	 

	1932.

	 


ҮДИЙН НАР ШИГ ХОНГОР МИНЬ

	 

	Үдийн нар шиг хонгор минь

	Үзэгдэж гийгүүлээд ирэвч 

	Үйлтэй төрсөн би чинь

	Үүлний сүүдэрт үлдэж байна. 

	Хар тунгалаг нүд чинь

	Хажууд ойрхон тормолзовч

	Халдаад тэвэрьеэ гэхлээр

	Хаана байгаа нь мэдэгдэхгүй. 

	Зүрхний янаг хүүхэн минь

	Зүүдэнд ороод болохгүй

	Зүсийг үзэхэд дэргэд ч

	Зүглээд очиход солонго мэт. 

	Солонгын гэрэл сайхан ч

	Харанхуй болоход хоосон байна. 

	Харанхуй болоход миний бие

	Хайрт чамайг хүлээж байна.  

	 

	1932. 

	 


ЯНАГ

	 

	Ариун үнэн сэтгэлийг алттай л адилтгая. 

	Амраг янаг сэтгэлийг зүрхтэй л адилтгая. 

	Чиний үгүйд хоол ч давсгүй санагдах юм

	Чиний дэргэд ус ч чихрээр амтагдах юм. 

	Энэ юуны учир вэ нөхөр чи гайхна уу?

	Энгүй янаг болсноо ер нь би хэлчихье. 

	Их их юмыг шүүрээд аваад ярья. 

	Их их хэмжээг зэрэглээд жишээлээд үзье. 

	Далай уул хоёрын их багыг хэлэлцье. 

	Нар сар хоёрын гэгээн гэрлийг хэлэлцье. 

	Чи бид хоёрын янаг амрагийг хэлэлцье. 

	Янаг амраг хоёрын сайхан амтыг хэлэлцье!

	Сайхан амтыг хэлэлцэж зөөлөн 

	биеийг чинь тэвэрье

	Зөөлөн биеий чинь тэвэрч уран 

	хошууг чинь үнсье. 

	Чалчих үгийг завсарлаж лугших 

	зүрхээ нийлүүлье

	Лугших зүрхээ нийлүүлж 

	янагийн далайд шунгаяа.  

	 

	1934. 

	 


УСАН ДАГИНА

	 

	Усан дагина сайхан далай 

	Мянган давалгаар мяралзан яралзана. 

	Гал эрдэнэ цогт наран

	Гэгээн гэрлээр бадран цацарна. 

	 

	Ертөнцийн чимэг үзэмжит цэцэрлэг

	Навч цэцгээр намилзан нахилзана. 

	Миний дэргэд үзэсгэлэнт чи

	Түүнээс илүү намайг гийгүүлнэ. 

	 

	Алс говьд төрсөн би

	Ар Кавказ, Хар далайг сонирхон үзэв. 

	Амраг чамтай танилцаж нөхөрлөөд

	Асар найрамдал, гүн журмаар ижилдэв. 

	 

	Хоёр далай хол оршивч

	Үүл манангаар уулздаг.  

	Хоёр хүн хол төрөвч

	Явдал замдаа учирдаг. 

	 

	Учирснаас улам танилцах

	Танилцсанаас улам итгэлцэх. 

	Энэ бол эрхэм гэж монголчууд хэлэлцэнэ

	Эрхмээс эрхэм гэж би нэмээд хэлнэ. 

	 

	Энэ зуурам, миний явдалд

	Баярт цаг болон үлдэв

	Энэ танилцал, миний санаанд

	Гэрэлт зангилаа болон тэмдэглэгдэв. 

	 

	Баярт цагийн гэрэлт зангилаа цацарсаар

	Бас бас бид олон удаа учралцсаар

	Бахтай сайхнаар цаг бүхнээ ажаарсаар

	Бадарч ямар нэгэн жаргал бүттүгэй. 

	 

	1934.  

	 


УРГАМЛЫН САЙХАН НЬ

	 

	Ургамлын сайхан нь цэцгүүдийн дотор байх гэлцэнэ. 

	Улсын сайхан нь эхнэрүүдийн дотор  байх гэлцэнэ. 

	Сайн сэтгэл хүний чимэг гэдэг лавтай,

	Сайхан авгай ертөнцийн чимэг гэдэг үнэнтэй. 

	 

	Чамд сайхан сэтгэл байна уу? 

	Байна эвий минь

	Чамд сайхан өнгө байна уу? 

	Байна хөөрхий минь

	Чиний сэтгэл нар шиг халууныг 

	би мэдлээ.  

	Чиний царай сар шиг гуаг бүгд үзлээ. 

	 

	Чиний тормолзох нүд, инээмсэглэх ааш нь

	Чиний баясангуй царай, амарлингуй төлөв нь

	Миний уйтгарыг устгаж, урмыг сэргээв,

	Миний урмыг сэргээж, сэтгэлийг баярлуулав. 

	 

	Чиний дэргэд бүгд баясгалан, бүгд инээмсэглэн,

	Чамд ширүүн үг ууртай царай үл тохиолдох,

	Чиний сайн явдал, сайхан занг үзэж

	Чамд сайн байтугай муу ч хүн туслах. 

	 

	Хажууд чинь суухад бие дулаацаад ирнэ. 

	Ханилаад явахад хөл хөнгөрөөд явчихна. 

	Хараа ч үгүй байхад сэтгэлд  харагдаад байна. 

	Хамаг учир нь хаа байна бүсгүй минь?

	 

	Энэ шүлгийг үзвэл бэх цаас хоёр гэнэ. 

	Эргүүлж нэг үзвэл үг утга хоёр гэнэ. 

	Эгшиглэж нэг уншвал зүрхний минь үг шүү. 

	Эргэцүүлж нэг бодвол халуун янагийн  дурсгал шүү. 

	 

	1934. 

	 


ХОЁР НАСТАЙ РО

	 

	Дээшилж яваа Монголын

	Дэвшиж яваа У-гийн

	Дэлгэрч яваа Сү-гийн

	Өсөж яваа Ро-гийн

	 

	Нүд нь дүгрэг бөгөөд харавтар

	Тунгалаг толийн гэрэлтэй

	Шүд нь хурц бөгөөд

	Цагаан лавайн өнгөтэй

	 

	Үс нь нарийн бөгөөд хархан

	Зөөлөн мяндсын ширхэгтэй

	Зүс нь бор бөгөөд хөрслөг

	Сайхан Монголын шинжтэй

	 

	Ариун тунгалаг ухаантай

	Аз завшаан ихтэй 

	Алив хүсэл нь бүрдсэн

	Амраг хөөрхөн дүү минь

	 

	Ангаахайн чинээ амандаа

	Алим үмхээд бувалзана. 

	Аягын чинээ гэдсээ

	Амтат жимсээр дүүргэнэ. 

	 

	Толинд байгаа дүрстэйгээ

	Тоглон инээн наадна. 

	Тохойн чинээ биеэрээ

	Бүжиг хийх гээд дэвхцэнэ. 

	 

	Аятай харагдсан бүгдийгээ

	Ай ээ гэж дуудна

	Аав ээжээ харахдаа

	Аав аа, маам аа гэж байна. 

	 

	Балга хүрэхгүй шөлийг

	Барж ядан ууна. 

	Үмх хүрэхгүй махыг

	Үлтэлж ядан иднэ. 

	 

	Үдээс үдэш болтол

	Үүргэлж бүр ядарчихна

	Үргэлж юм оролдсоор

	Нойр нь бүр хүрчихнэ. 

	 

	Тэнд энд гишгэсээр

	Тэнтэр тунтар явна. 

	Тэвдэж яарч явсаар

	Тээглэж бүдэрч ойчно. 

	 

	Бөгдөгнөж байгаад мөлхөнө. 

	Бондгонож байгаад босно. 

	Муу муу гээд заана. 

	Хош хош гээд хараана. 

	 

	Боргоцой гараа сарвайгаад

	Боов боов гэж бархирна. 

	Өгөхгүй бол уйлж гарна. 

	Уйлаад унжаад ирэхлээр

	 

	Нүүр нь улайн үрчийгээд

	Нүд нь онийн гурвалжлаад

	Нулимс нь ундран дуслаад

	Нус нь бөнжигнөн гоожоод

	 

	Бий чадлаа шавхаад

	Бияа бияа гэж бархираад

	Аав ээжээ маажлаад

	Аргадаж авахыг горьдоно. 

	 

	Эрээн мярааныг харуулбал

	Ингэж уйлахаа больчихно. 

	Ээж нь аваад аргадвал

	Мээмээ хөхөөд тайвширна. 

	 

	Тохойн чинээ биетэй 

	Ханцуйн чинээ дээлтэй

	Бээлийн чинээ малгайтай

	Балчир нялх дүүгийн минь

	 

	Аавдаа алт болсон

	Ээждээ сувд болсон

	Энхрий булбарай бие нь

	Эсэн мэндээр хүмүүжиг. 

	 

	Бага жаахан бие нь 

	Батжин сайнаар торниг

	Бадамлянхуа цэцэг мэт 

	Бадран сайнаар дэлгэрэг. 

	 

	Ай хөөрхий Ро минь 

	Эрэгтэй хоёрын дээр

	Эмэгтэй гурвын хамт

	Тааруухан таван дүүтэй болоорой. 

	 

	Хуучин цагийн сүүлд

	Хувьсгалт цагийн эхэнд

	Харанхуй үеийн өнгөрөхөд

	Гэгээн замын нээгдэхэд

	 

	Тохиолдож төрсөн зол байна

	Олныг үзэх гайхамшиг байна

	Эрдмийг сурах завшаан байна. 

	Энхжин жаргах заяа байна. 

	 

	Арвидах шинийн сар шиг

	Дэлгэрэх хаврын цэцэг шиг

	Өдөр бүр өсөж байгаа 

	Цаг бүр чадалжиж яваа

	 

	Эрхэм янаг дүүдээ

	Захих захиа, хэлэх үг

	Заах сургаал, бэлэглэх ерөөл минь

	Арав шахам наснаасаа

	 

	А б холбосоор

	Ахих шатаа дамжаарай

	Арав тавыг нийлүүлсээр

	Дөхөх замаа олоорой. 

	 

	Бэх цаас учруулсаар

	Бичгийн эрдмийг сураарай

	Эрдэм ажлыг хосолсоор

	Эрхэм гавьяаг байгуулаарай. 

	 

	Хоёр хүрээгүй нялхдаа

	Туурайт морины давшгүй 

	Тураг шувууны дэвшгүй

	Түмний газар хүрчиж дээ. 

	 

	Гар нь ганзаганд хүрвэл

	Гадаад далайг туулах байх. 

	Хөл нь дөрөөнд хүрвэл

	Хөрст дэлхийг тойрох байх. 

	 

	Ээ хөөрхөн Ро минь

	Аэропланаар энд тэнд нисэж

	Галт тэргээр газар бүр зугаацаж

	Газар усны гайхамшгийг үзээрэй. 

	 

	Түүнээс Монголдоо буцаж

	Төв журмаар явж

	Төвшин голомтыг байгуулж

	Түгээмэл ихээр жаргаж

	 

	Таван ханатай гэр барьж

	Тал дүүрэн мал бэлчээж

	Зуун адуу ууландаа хурааж

	Мянган хонь гаднаа хотлуулж

	 

	Тогоо дүүрэн сүү хөөрүүлж

	Торх дүүрэн өрөм хурааж

	Суулга бүгддээ тараг бүрж

	Сав бүрддээ аарц шүүж

	 

	Шинэ ааруул хүүдийгээр гаргаж

	Шилдэг айраг хөнөгөөр сөгнөж

	Шимийн архи аягаар бялхуулж

	Шингэн зөөхий хувингаар уудалж

	 

	Аав ээждээ өргөн дэвшүүлж

	Ах дүүдээ өгөн хүндэлж

	Халуун зуураа найрлан цэнгэж

	Харь олныг зочлон хуримлаж

	 

	Эцэг өвгөдийн сайшаалыг сонс

	Эмгэд хөгшдийн ерөөлийг дуул

	Ард олондоо их тус бол

	Амар жаргалыг ихээр эдэл!

	 

	1935

	 


Дэлхийн ажилчид дээшээ босч...

	 

	Дэлхийн ажилчид дээшээ босч2

	Улсын тугийг урдаа барьж 

	Май нэгэнд манлайлан жагсаж

	Хувьсгалт цагийг хурцатган угтахад

	Баатар бат СССР-т бахдагсад

	Байлдаж хуучны үлдэгдлийг устгаад

	Бадруулж агуу ихийг бүтээгээд

	Баясгалангийн дууныг өндрөөр эгшиглэхүйд

	Гайхамшигт их гавъяаг мэдэрч

	Жавхлант их жагсаалд оролцож

	Сүрт их хувьсгалын сүлдийг өргөлцөж

	Үнэнээр ханьсан сэтгэлийн үнэн баярыг       хүргэмүй

	 

	1935. 4. 27

	 


Эвээр бэхжсэн Зөвлөлтийн оронд...

	 

	Эвээр бэхжсэн Зөвлөлтийн оронд

	Эрднээр бүтсэн Лениний хотод

	Эрдмээр уралдсан мэргэдийн дотор

	Эрхэм нандин бичгийг судлана

	 

	Болор цонхоор гадагш харахад

	Боржин эрэгтэй Нева мэлтэлзэнэ

	Богд Павловын алтан цамхаг

	Бодол санааг өөр тийш татна

	 

	Эвээр бэхжсэн зөвлөлт оронд 

	Эрднээр бүтсэн Лениний хотод

	Оросын эрдэмтдийн хураан хадгалсан

	Олон зууны олзыг үзээд баярлана.

	 

	1935 (?)

	 


Биеийн дүрс хэмээгч...

	 

	Биеийн дүрс хэмээгч

	Биеийн дүрс төдийхөн бус

	Чухам үнэн сэтгэлийн дүрс буюу.

	Миний дүрсийг хадгалах нь

	Миний сэтгэлийг хадгалах болой

	 

	1935

	 


Зургийг минь үзвээс...

	 

	Зургийг минь үзвээс3

	Намайг дурдах биз ээ

	Намайг дурдваас чи

	Үгийг минь санах биз ээ

	Сануулж хэлсэн үг минь

	Намайг битгий март

	Надад захидал бич!

	 

	1935.5.20 
Ленинград

	 

	 


А.  С.  ПУШКИН

	 

	Орос их үндэстний дотроос

	Оюун төгөлдөр бичгийн мэргэд 

	Од шиг гэгээн цэцэн ухаантан 

	Олон гарсан нь магадтай байна. 

	 

	Олон их мэргэдийн дундаас

	Онцгой болсон Пушкин зохиолч

	Олон гэгээн оддын дундаас 

	Огторгуйн сар шиг тодорч байна. 

	 

	Ард түмэнд чөлөөг хүссэн 

	Александр Пушкин төрж гараад 

	Агуу ухаан хурц билгээр 

	Алдарт дууллаа зохиож байхад

	 

	Хаант засгийн харгис нь хэтэрч

	Хайран шүлэгчийг хавчиж дарсан нь 

	Хар үүл тэнгэрийг бүрхэж 

	Хавирган сарыг хааж нуусан мэт

	 

	Онц зохиолчийн нас нөгчсөөр 

	Одоо зуун жилийн ой болоход

	Олны байдал ихэд хувирч 

	Ондоо болсныг жишээлж хэлэхэд

	 

	Хувьсгалын салхи үүлийг арилгаж 

	Хурмастын өнгө хөхөөр тодорч

	Хувилгаан сар гэгээнээр мандаж

	Хурц гэрэл нь ихэд цацрах мэт. 

	 

	Хэрэгт зохиол уран утгы нь 

	Хэл болгонд орчуулж байна. 

	Хээрийн малчин, говийн монгол ч

	Пушкиний шүлгийг уншиж байна. 

	 

	Үгийг холбож шүлгийг бичих нь 

	Эрдэнийг хэлхэж чимгийг бүтээх мэт

	Түүний хэлсэн чимэглэлт шүлэг 

	Зоригийг хөгжөөх уриа байна. 

	 

	Пушкиний зохиолыг амаар уншихад

	Үнэн байдлыг нүдээр үзэх мэт 

	Утгыг илтгэж учрыг тайлах нь 

	Тунгалаг толинд дүрсийг үзэх мэт

	 

	Уран хүн мод чулууг эвлүүлж 

	Орд харшийг барьдагтай адил

	Уран зохиолч үг хэлийг эвлүүлж 

	Утга зохиолыг бичдэг байна

	 

	Үгс нийлж өгүүлбэр болдог 

	Авиа нийлж аялгуу болдог 

	Хоёул хосолж шүлэг болдог

	Шүлэглэж чаддаг нь Пушкин билээ. 

	 

	Алтан гургалдайн уран хоолойгоор 

	Аялгуулан зохиосон түүний шүлэглэл

	Аливаа хүний сэтгэлд зохилдож 

	Аргагүй дурлуулах чадал нь бол

	 

	Өвлийн хүйтэнд дулаан дээл мэт

	Зуны халуунд сэрүүн унд мэт 

	Шөнийн харанхуйд сарны гэрэл мэт

	Залуугийн цагт янагийн уруул мэт

	 

	Аугаа болоод гайхамшиг тул

	Авч уншаад зугаа болгоё!

	Амрахын цагт цэнгэл биш үү. 

	Ажлыг хийхэд эрчим биш үү. 

	 

	1937. 

	 


НААЛИНХАЙ ХОЁР НҮД ЧИНЬ

	 

	Наалинхай хоёр нүд чинь 

	Намрын ус шиг мэлтэгнэнэ

	Намрын усны долгионд 

	Наадах нөхөр чинь бөмбөрлөө

	 

	Шингэн цагаан царай чинь 

	Шинэ цаснаас ялгаваргүй. 

	Шинэ цасны ширхгээс 

	Шимэхийн төдий хайрла даа. 

	 

	Уул царай зүсий чинь

	Ус цасаар жишээлэвч

	Урд нь суугаад байхад

	Улаан нар шиг илчтэй

	 

	Нар болсон дагина минь 

	Намайг хараад инээж байна. 

	Нарны гэрэлд байзнахыг

	Наадах нөхөр чинь хүсэж байна

	 

	1938. 

	 


АГУУ ИХ НӨХРИЙН ТУХАЙ ДУУ

	 

	Цэлмэг ариун агаараар

	Цээж дүүрэн амьсгалж 

	Цэвэр үнэнч хөдөлмөрөөр

	Цэнгэл жаргалыг зохиож 

	 

	Цэлгэр тал нутагтаа 

	Цэцэрлэг хотыг байгуулна. 

	Алс холын Москвагаас

	Алтан одон гэрэлтэж 

	 

	Ажлын цогийг бадруулна

	Түүний гэрэлд бид

	Түргэн хөгжин батжиж

	Түмэн жилдээ жаргана. 

	 

	Улаан цэрэгтэй хамтарч

	Улсыг хилийг хамгаалсан 

	Халхын голын цохилтыг

	Харийн даасан мартаагүй 

	 

	Харгис түүний зүрхнээс 

	Халуун шарх салаагүй. 

	Алс холын Москвагаас

	Алтан одон гэрэлтэж 

	 

	Ажлын цогийг бадруулна

	Түүний гэрэлд бид

	Түргэн хөгжин батжиж

	Түмэн жилдээ жаргана. 

	 

	Сайн амьдралыг зохиож 

	Саруул замыг заасан

	Сталин багшийг хүндэлж

	Ухаант түүний сургаалаар

	 

	Удирдагч нөхөр Чойбалсан

	Урагш биднийг хөтлөнө

	Алс холын Москвагаас

	Алтан одон гэрэлтэж 

	 

	Ажлын цогийг бадруулна

	Түүний гэрэлд бид

	Түргэн хөгжин батжиж

	Түмэн жилдээ жаргана. 

	 

	1941. 

	 


ӨЛ БУУРАЛ ХАНГАЙ

	 

	Өл буурал хангай минь 

	Өндөр болоод сүрлэг байна. 

	Өлгийд чинь өссөн монголчууд 

	Өөд давшаад мандаж байна. 

	 

	Тал говь нутаг минь 

	Тамсаг өвсөөр баялаг байна. 

	Таван хошуу мал минь

	Тарган сайхан өсөж байна. 

	 

	Уурга барьсан морьтой хүн 

	Уулыг давах зоригтой 

	Улаан нарны гэрэлд 

	Урдах зам нь тодорхой. 

	 

	Алтан нарны гэрэлд 

	Амьтан бүхэн баясна

	Ардын хуулийг биелүүлж

	Баярын дууг дуулна. 

	 

	Баярт дуугаа дуулж 

	Баатар гараа шамлая

	Бүгдээр гараа шамлавал 

	Бүтээхийн баталгаа тэр мөн.  

	 

	Уудам монгол оронд 

	Улс даяар жаргалтай

	Улаан нарны гэрэлд 

	Урдах зам нь тодорхой. 

	 

	1941. 

	 


АЛТАН ГАДАС

	 

	Талын шуурга болоход

	Тарсан малыг эрсээр 

	Харанхуй шөнө болоход

	Харгуй замаа алдаж

	 

	Өргөн говийн дундуур 

	Өөд сөөргөө тэнэсээр

	Өглөө болохыг хүлээхээс 

	Өөр аргагүй болоход

	 

	Сохор хар шөнийн

	Соргог ганц нүд 

	Гэрэлт алтан гадас 

	Гэгээн замыг соёрхож 

	 

	Хөдөө газар намайг 

	Хөлдөж үхэх аюулаас 

	Олон удаа аварсныг

	Огт мартах аргагүй. 

	 

	Хоног өнгөрөх бүр 

	Хойд зүгийг харж

	Холын одыг ажиглаж 

	Хонио хариулж явтал 

	 

	Тэнгэрийн Алтан гадасны

	Тэр зүгт бас 

	Газрын Алтан гадас

	Гал адил гэрэлтэж

	 

	Улаан өнгийн туяаг

	Умар зүгээс цацруулж 

	Удтал төөрсөн ертөнцөд 

	Урагшлах мөрийг олгов. 

	 

	Нэг Алтан гадас нь

	Хөх тэнгэрийн од юм. 

	Нөгөө Алтан гадас нь 

	Ленинград хот юм. 

	 

	Тэнгэрийн Алтан гадас 

	Төөрсөн хүнийг авардаг

	Дэлхийн Алтан гадас

	Төөрсөн орныг авардаг.  

	 

	Тэр одны гэрэлд 

	Тэнхрэх замыг олсон

	Өргөн тал нутаг минь

	Өнөр монгол орон минь!

	 

	Харанхуй шөнө төөрвөл

	Харах од хойно бий !

	Харгис дайсан халдвал 

	Аврах газар хойно бий!

	 

	Гэтэл харин саяхан 

	Гэрэлт сайхан одыг 

	Хэсэг үүл хаах мэт

	Хэрцгий дайсан халдаж

	 

	Хорт мангас Гитлер

	Хомхой нохдоо турхирч

	Ховдог махчдаа дагуулж

	Хорт утаагаа манарааж 

	 

	Хувьсгалын голомтыг самардахаар

	Хулгайч гараа сарвайж 

	Дэлхийн Алтан одонд 

	Тэсрэх бөмбөг хаяж байна.  

	 

	Саваагүй муусайн ноход 

	Саранд хуцахын адил 

	Самуун муусайн фашистууд 

	Ленинградад халдаж 

	 

	Ангайж ирсэн амандаа 

	Атга шороо үмхэж байна.  

	Сарвайж ирсэн гартаа

	Сайрын чулуу тэвэрч байна. 

	 

	Хөгжил цэнгэлийн орон 

	Хүмүүжил эрдмийн уурхай 

	Хөдөлмөр бүтээлийн ордон 

	Хөгжилт сайхан Ленинград 

	 

	Харанхуй шөнө болоход 

	Алтан од шиг гялалзана. 

	Халдах дайсныг ирэхэд

	Төмөр хэрэм шиг батжина.  

	 

	Агаарын Алтан гадас 

	Ашид мөнх гялалзах мэт 

	Дэлхийн Алтан гадас 

	Дэлгэрч мөнх мандана

	 

	1941. 

	 


ГЭСЭРИЙН ТУХАЙ ДУУНУУД

	 

	Зохиолч Донровын Намдаг (1911-1984) Гэсэрийн туужаас үндэслэн “Шарай голын гурван хаан” жүжгийг 1941 онд бичсэн билээ.  Уг жүжигт орох шүлэг дууллыг Ц. Дамдинсүрэнгээр бичүүлэхээр 1940 оны 11-р сарын 11-нд хийсэн гэрээнд Төв театрын дарга Ламзав, зохиолч Ц. Дамдинсүрэн, Д. Намдаг нар гэрчлэгчээр гарын үсэг зурж байжээ.  Уул гэрээнд “Нэг.  Шарай голын гурван хаан” хэмээх жүжиг дор орох ерөөл, дуу, танцны үг хориод хэсгийн шүлгийг нөхөр Дамдинсүрэнгээр одооноос эхлэн 1941 оны 4-р сарын 1 хүртэл хугацааны дотор зохиолгохоор төв театрын дарга Ламзав хүлээлгэн өгсөн ба Дамдинсүрэн би хүлээн авав... ” хэмээн дурьджээ.  Энэ гэрээний дагууд Ц. Дамдинсүрэн “Гэсэрийн тухай дуунууд” (Песни о Гэсэре) шүлгүүдийг бичиж орос хэлээр хадмалан орчуулан хавсаргажээ.  “Шарай голын гурван хаан” жүжгийг анх найруулсан Г. А. Уварова болон чимэглэл хөгжим бичсэн Б. Смирнов нарт ойлгомжтой болгохын үүднээс шүлгүүдийг давхар орчуулан байсан болой.  Уг жүжигт ямар утга санаатай дууг бичүүлэх вэ гэдгийг Г. А. Уварова шууд хариуцаж байсныг Ц.  Дамдинсүрэнд түүний илгээсэн бичиг зурвас (1941. 5. 30) зэргээс тодорхой мэдэж болохоор байна. 

	Ц. Дамдинсүрэнгийн хэд хэдэн шүлэгт Б. Смирнов дангаар буюу бусадтай хамтран аялгуу зохиосны дотор “Шарай голын гурван хаан” жүжгийн “Барсын хүчийг биедээ агуулсан... ” хэмээн эхэлдэг шүлэгт ая бичиж нотын хамт хэвлүүлсэн нь бий (Сайн дурын уран сайханчдад тусламж.  1945, 140-141 дугаар тал).  

	Д. Намдагийн “Шарай голын гурван хаан” жүжигт зориулан Ц. Дамдинсүрэнгийн бичсэн “Гэсэрийн тухай дуунууд” шүлгүүдийг зохиогчийн сан хөмрөгт байгаа бичмэл, цохимол эхээс нь буулган эл хэвлэлд анх удаа багтаан оруулж байна.  Энэ шүлгүүдээс хэд хэд нь тэр чигээрээ буюу бага зэрэг засварлагдан “Шарай голын гурван хаан” жүжигт орсон байдаг нь мөр бадгаар тулган үзэхэд илхэн ажээ.  

	“Шарай голын гурван хаан” жүжигт Орогмугуа, Нанжин гэх боловч Ц. Дамдинсүрэнгийн бичмэл, цохимол, орчуулгад Рогма гуа, Нанжон гэж бичсэн байх тул түүнийг хэвээр сийрүүлэв. 

	Д.  Цэдэв (1998 он)

	 

	“ШАРАЙ ГОЛЫН ГУРВАН ХААН” (жүжгийн дуунуудаас) 

	 

	Рогма гуагийн нэгдүгээр дуу

	 

	Алтан өнгөт наран

	Алсын ууланд шингэсэн

	Амраг нөхөр Гэсэр минь 

	Аюумшигт газар явчихсан

	Үдэш шингэдэг наран

	Өглөө эргэдэг атлаа

	Наран болсон Гэсэр минь

	Яагаад ирдэггүй билээ

	Хар үүлийг туулж

	Харийн дайсныг дийлж

	Хайрт баатар Гэсэр минь

	Харьж одоо ирээсэй

	 

	Рогма гуагийн хоёрдугаар дуу

	 

	Хар үүл гараад

	Тунгалаг тэнгэрийг бүрхэвч

	Хачин шувуу ирээд 

	Муу ёр болов уу

	Бороо орохын урьдаас

	Шуудуу татах хэрэгтэй

	Болзошгүй аюулаас

	Сэргийлж байх хэрэгтэй

	Нуурын ус цалгих

	Нутаг даяар сандрах

	Аюул болбол яана даа

	Ачит Гэсэр минь эзгүй

	 

	Гуравдугаар дуу 
(Гэсэрийн баатруудын хүүхнүүдийн дуу)

	 

	Гэрэлт наран шингэвч

	Гэгээн саран гийгүүлнэ

	Наран Гэсэр эзгүй ч

	Саран баатрууд байна 

	Орон нутгаа хамгаалах 

	Чадал тэдэнд бий шүү

	Рогма-гуа авгай минь

	Онц айх явдалгүй

	Гэсэр их баатар минь

	Гэртээ удахгүй ирнэ

	Гэр нутаг бүгдээ

	Эзэмшиж суух болно. 

	Одоо түүнийг ирэхээр

	Олон бүгдээр жаргана

	Рогма-гуа авгай минь

	Онц айх явдалгүй

	 

	Дөрөвдүгээр дуу 
(Цогтаяа хатны дуу)

	 

	Алтан гэрэлт хүү минь 

	Амраг хонгор үр минь

	Асар битгий яар даа

	Амар төвшин бай даа

	Аав ижий хоёр чинь

	Албат олон боол чинь

	Алдарт Рогма хатныг

	Аваад өгнө мөд

	Хайрт хүү минь удахгүй

	Хатан Рогмаг ав даа

	Хан төрийг эзлэ дээ

	Хамгийн хаан болноо. 

	(Хаан төрөө эзлээд

	Хамгийн эзэн болноо. )

	 

	Рогма гуагийн дуу

	 

	Алтан нарны гэрэлд гийгэж

	Ачит Гэсэрийн хүчинд итгэж

	Агуу орон нийтээр цэнгэж

	Ард олон бүгдээр жаргаж

	Амар төвшин амьдарч суутал

	Бадрангуй нарны хурц гэрэл

	Бараан үүлэнд хаагдан орж

	Баярын цэцэг, энх амьдрал

	Балмад дайсны хөнөөл (д) орж

	Бачимдах зовлон хүрч ирэв

	Мөчийг хугалахад үндэс нь үлдэнэ

	Арван модыг сүхээр огтловч

	Зуун мод газраас ургана

	Зуун баатар өнөө сөнөвч

	Мянган баатар ардаас төрнө

	Түмэн баатрын манлай болсон

	Түрэмгий дайсныг дарагч Гэсэр

	Түргэн ирж олноо авар

	Түүнийг ирэхэд жаргал ирнэ

	Түгээмэл олноор өндийж босно

	 

	Рогма гуагийн дуу

	 

	Гэрэлт наран шингэхэд

	Харанхуй шөнө болно

	Харанхуй шөнө болоход

	Хулгайч чоно ирлээ

	 

	Харанхуй шөнийн цаг

	Чонын аманд орсон

	Хайран их улс минь

	Хамаг олон ард минь

	Муу юманд эцэс буй

	Сайн юманд үр буй

	(Муу цаг өнгөрвөл

	Сайн цаг ирнэ )

	Зовлонгийн үүл арилбал

	Жаргалын наран ургана

	 

	Нанжоны тухай гэмшил

	 

	Өргөн далай ширгэлээ

	Өндөр уул нурлаа

	Гэрэлт одон сөнөлөө 

	Гэсэрийн Нанжон үхлээ

	Эрх жаргал хоёрыг 

	Олон түмэндээ түгээгч

	Эрдэнэт эрх Нанжон минь

	Эгнэгт биднээс хагацавч

	Олны төлөө зүтгэгч 

	Онц баатар Нанжон минь

	Орон улсаа гийгүүлэгч 

	Одон болсон Нанжон минь

	Тэнгэрийн цолмон Нанжон

	Тэрэгний ачаа боллоо

	Тэсэм үгүй гашуудалд 

	Бид нар ингээд уналаа

	Өргөн далай ширгэлээ

	Өндөр уул нурлаа

	Гэрэлт одон сөнөлөө

	Гэсэрийн Нанжон үхлээ

	Сайн морь бүдэртлээ

	Гурав дахин өндийнө

	Сайн эр үхтлээ 

	Гурав дахин сэргэнэ

	Эрийн эр төрсөн 

	Эрх хайрт Нанжон минь

	Энэ олон баатрын

	Эрхэм болсон Нанжон минь

	Соргог сайхан нүдээ

	Дахиад нэг нээв 

	Сонор сэргэлэн ухаанаа

	Дахиад нэг тодруул

	Соргог сайхан нүд нь

	Сорив адил хонхойж

	Сонор сайхан чих нь

	Дүлий адил битүүрч

	Сод сэргэлэн ухаан нь

	Хоосон адил замхарч 

	Солбих гавшгай гар нь

	Мод адил хөшжихүй

	Ачит Гэсэрийн буянд 

	Ард олны хайранд 

	Алт мөнгийг эдлэж

	Аль дураар жаргалаа

	Алтан мөнгөн чимэг минь

	Төмөр гинжээр солигдлоо

	Амар төвшин жаргал минь

	Аюул заналаар солигдлоо

	Жаргалант сайхан цаг минь

	Зэрэглээ адил өнгөрлөө

	Жигших дайсны гарт 

	Санамсар үгүй орлоо

	Жаргал зовлон хоёр

	Өдөр хоног шиг ээлжиллээ 

	 

	Байлдаанд мордох баатруудын дуу

	 

	Бат сайхан төр минь 

	Өндөр уулын адил

	Баатар эрчүүд бид

	Төмөр хэрмийн адил

	Хогийн шороо хийсэвч 

	Хөх тэнгэр гутахгүй

	Хортон дайсан халдавч

	Манай төр мөхөхгүй

	Идэмхий дайсны зомголыг

	Ирт мэсээр цавчиж

	Ноцох галд түлээд

	Хийсэх үнс болгоно

	Сарвайж ирсэн гар нь

	Сайрын чулуу тэврэнэ

	Ангайж ирсэн амьтан

	Атга шороо үмхэнэ

	Бат сайхан төр минь

	Өндөр уулын адил

	Баатар эрчүүд бид

	Төмөр хэрмийн адил

	 

	1941

	 


ГЭСЭРИЙН БААТРЫН МАГТААЛ

	 

	Барсын хүчийг

	Биедээ агуулсан

	Байлдах зэвсгийг

	Гартаа барьсан

	Баатар та нарыг

	Ингээд харахад

	Бардах сэтгэл

	Цээжээр дүүрнэ. 

	Араатан бүгдийн

	Арслан болсон

	Ард түмний 

	Сүлд болсон

	Баатар та нарыг 

	Ингээд харахад

	Бардах сэтгэл

	Цээжээр дүүрнэ

	Төр улсдаа 

	Түшиг болсон

	Түмэн олондоо 

	Өмөг болсон

	Хайрт баатрууд

	Мордож яваад

	Халдах дайсныг 

	Дараад ир. 

	Энх төрдөө 

	Түшиг болсон

	Эрхэм баатрууд

	Мордож яваад 

	Эзэрхэг дайсныг

	Дараад ир. 

	Дайснаа дарж

	Дархан цолыг ол. 

	Өстнөө дарж

	Өргөн цолыг ол

	 

	1941. 

	 


МОРЬТ ОТРЯД

	 

	Газар доргим урай хашхирсан 

	Ган сэлмээ дайсанд далайсан

	Гавшгай манай морин отряд

	Гадаадын дайсныг магадтай дарна. 

	 

	Эрийн чадлыг ихэд бадруулсан

	Эх орноо арчлан хамгаалсан

	Эрэлхэг манай морин отряд

	Эзэрхэг дайсныг магадтай дарна. 

	 

	Хэрцгий дайсан бидэнд халдаж

	Хэрэв түгшүүртэй цаг тохиолдвол

	Хэзээ боловч бид бэлхэн

	Хэмх цохиж дайсныг дарна. 

	 

	Маш баатар чин зоригт

	Манай шилдэг морин отряд

	Маршал Чойбалсанг нягт хүрээлж

	Мандсан орноо бат хамгаална. 

	 

	1942. 

	 


ТАНКЧ

	 

	Төрсөн нутгаа хамгаалахад

	Түмэн цэрэг хүчтэй. 

	Түмэн цэргийн хэрэглэх

	Төмөр танк сүртэй. 

	 

	Дархан хилээ хамгаалахад

	Давхар болд хэрэм шүү. 

	Дайсны хоншоор цухуйхад

	Далайх төмөр нударга шүү. 

	 

	Шунахай дайсны өмнөөс

	Суман мөндөр бэлэглэж

	Хорт дайсны сүргийг

	Хоггүй арилгагч танкнууд

	 

	Дархан хилээ хамгаалахад

	Давхар болд хэрэм шүү. 

	Дайсны хоншоор цухуйхад

	Далайх төмөр нудрага шүү. 

	 

	1942. 

	 


АНЧНЫ ДУУ

	 

	Арын ууланд ургасан

	Алаг цэцэг сайхнаа

	Амраг хөөрхөн бүсгүй минь 

	Алаг цэцгээс сайхнаа

	 

	Өврийн ууланд ургасан

	Өнгийн цэцэг сайхнаа. 

	Өөрийн янаг бүсгүй минь

	Өнгийн цэцгээс сайхнаа. 

	 

	Хамаг ангийн дотроос

	Хангайн буга сайхнаа. 

	Хайрт манай хүүхнүүд

	Хангайн буганаас сайхнаа.  

	 

	1942. 

	 


БҮҮВЭЙН ДУУ

	 

	Бүгээн гэгээ тасарч

	Бүрэнхий үдэш болжээ. 

	Бүгд амьтан амарч

	Бүрэн төгс унтжээ. 

	Бүлтгэр хүү минь унт даа. 

	Бүүвэй бүүвэй бүүвэй. 

	 

	Туулын голын бургасанд

	Туулайн бөжин хяржээ. 

	Тунтгар биеэ эвхэж

	Тугдайж хэвтээд унтжээ. 

	Турьхан хүү минь унт даа. 

	Бүүвэй бүүвэй бүүвэй. 

	 

	Хаяанд байгаа хашаанд

	Халзан хурга хэвтэж байна. 

	Хар сайхан нүдээ 

	Хамхиж аниад унтжээ. 

	Хайрт хүү минь унт даа. 

	Бүүвэй бүүвэй бүүвэй

	 

	Эв найрамдлыг сахих

	Эрхэм ёсыг угтаж

	Элэгсэг журмаар амьдрах

	Энхийн цагийг зүүдэлж

	Энхрий хүү минь унт даа. 

	Бүүвэй бүүвэй бүүвэй. 

	 

	1942. 

	 


БАТ ХОЛБОО

	 

	Баатар зүрхний эх орон 

	Бадралт сайхан Москва хотоос

	Баярын наран ургаж мандахад

	Баттай жаргалыг бид олсон

	 

	Атар талын малчин монгол

	Агуу тэмцлийн энэ цагт

	Амар жаргалаа хамгаалахын төлөө

	Ачит улстай хамт явна. 

	 

	Үнэнч хөвгүүдийн халуун цусаар

	Үүрд гагнагдсан манай холбоо

	Үндэс мөчир хоёрын адил

	Үнэхээр нягт амьдралын чанартай

	 

	Хортон дайсныг халдаад ирэхэд

	Хоёр улсын цэрэг хамтарч

	Ховх цохиж дарсаар ирсэн

	Хойшид ч бас ийм л байна. 

	 

	Баруун газрын хар луйварчин

	Баатар Зөвлөлт оронд халдаж 

	Барагдашгүй бузар хэргийг

	Балмад харгисаар хийж байвч

	 

	Идсэн эрүү хувхайрч дуусдаг

	Идүүлсэн бутнаас цэцэг ургадаг

	Идэмхий фашистын бузар эрүү

	Их удахгүй хувхайрч дуусна. 

	 

	Африкаас Сталинград хүртэл

	Агуу ялалтын дохио сонсдож

	Баярын үүр нэгэнт цайж

	Баатар тэмцлийн ялалт ойртлоо. 

	 

	Коммунизмын замаар удирдуулж яваад

	Хорвоо ертөнцийн хаалгыг нээсэн юм. 

	Коммунист намаар толгойлуулж байлдаад

	Хортон дайснаа лавтай дарна. 

	 

	1942-1956.

	 


АЙРГИЙН БҮЖГИЙН ДУУ

	 

	Амт төгөлдөр

	Айргийг ууж

	Аялан дуулах

	Эгшгийг сонсож

	Алиалан гүйх

	Унагыг дуурайж

	Ай хө ингээд

	Бүжиглэн цэнгэе. 

	Алд биеийн

	Чийргийг илтгэж

	Алхах хөлийн

	Шөрмөсийг чангатгаж

	Амраг сайхан

	Авхайг хөтөлж

	Ай хө ингээд

	Бүжиглэн цэнгэе. 

	Бүтэн биеийн

	Гавшгайг үзүүлж

	Бүтээх ажлын

	Эрчмийг сайжруулж

	Бүгдээр хөдлөхийн

	Эвийг баталж

	Ай хө ингээд

	Бүжиглэн цэнгэе. 

	Хамаг биеийн 

	Хөнгөнийг илтгэж

	Хар нүдний

	Тусгалыг ойртуулж

	Халуун сэтгэлийн

	Эргэцийг хүсэж

	Ай хө ингээд

	Бүжиглэн цэнгэе. 

	 

	1942. 

	 


НАЙРЫН ДУУ

	 

	Ан гөрөөс уулаар дүүрэн

	Адуу мал талаар дүүрэн

	Айраг тараг гэрээр дүүрэн

	Ард олон жаргалаар дүүрэн

	Ашдын цэнгэл бүрдсэний тулд

	 

	Амраг нөхөд бүгдээр зэрэглэж

	Алтан ширээгээ тойрч суугаад

	Амтат идээгээ амсаж идээд

	Агуу найраа үүсгэн жаргая. 

	 

	Тал нутаг цэцгээр бүрхэж

	Тамсаг идээ тэвшээр дүүрч

	Тараг айраг хувингаар бялхаж

	Танил нөхөд хуралдан ирж

	Тавтай цэнгэл бүрдсэний тулд

	 

	Амраг нөхөд бүгдээр зэрэглэж

	Алтан ширээгээ тойрч суугаад

	Амтат идээгээ амсаж идээд

	Агуу найраа үүсгэн жаргая. 

	 

	Хошууч баатрууд морилон ирж

	Гуа хүүхнүүд угтан уулзаж

	Хурсан бүгд төгс жаргалтай

	Хуримын идээ бүрэн амттай

	Хувьтай цэнгэл бүрдсэний тулд

	 

	Амраг нөхөд бүгдээр зэрэглэж

	Алтан ширээгээ тойрч суугаад

	Амтат идээгээ амсаж идээд

	Агуу найраа үүсгэн жаргая. 

	 

	Саруул талын чөлөөт ардууд

	Сайхан хуримыг үйлдэхээр цуглаж

	Сархдын хундагыг өргөн дэвшүүлж

	Санасан үгээ харамгүй ярих 

	Сайхан завшаан олдсоны тулд

	 

	Амраг нөхөд бүгдээр зэрэглэж

	Алтан ширээгээ тойрч суугаад

	Амтат идээгээ амсаж идээд

	Агуу найраа үүсгэн жаргая. 

	 

	1942

	 


МОНГОЛЫН ЦИРКИЙН ЖҮЖИГЧИД ЗӨВЛӨЛТ БУРИАД МОНГОЛД ОЧИЖ ТОГЛОХОД ЗОРИУЛСАН ШҮЛГҮҮД

	 

	 

	Нэгдүгээр шүлэг

	 

	Байгал далайд нутагтай

	Баян буриад нөхдөдөө

	Баярын мэндийг хүргэе

	Бадрахын ерөөлийг тавьяа. 

	 

	Монголын Сэлэнгэ мөрөн

	Буриадын Байгал далайд

	Үргэлж урсан ирсээр

	Үүрт харилцан найрамдсаар. 

	 

	Монгол ардын сэтгэл 

	Сэлэнгийн урсгалаар дамжиж

	Зөвлөлт орны зүрхэнд

	Нийлж ирээд нэгдэнэ. 

	 

	Алтай Хангайд нутагтай

	Алдарт Монгол орны 

	Анхны циркийн жүжигчид

	Алиа бүжгээ эхэлнэ. 

	 

	Хоёрдугаар шүлэг

	 

	Саруул ертөнцийн зүрх

	Сайхан Москва хотноо

	Сацарсан улаан гэрэлд

	Сайхан амьдралыг зохиосон

	 

	Уужим талын монголчууд

	Урагш дэвшин мандаж

	Хүсэл бүгд биелж

	Хүн бүхэн жаргав. 

	 

	Энэ хэний ач вэ?

	Лениний намын ач!

	Энэ хэний хүч вэ?

	Хувьсгалт намын хүч!

	 

	Мандаж байгаа Монголын 

	Нар болсон нам минь

	Малчин ард түмний 

	Магтаал хүндэллийг хүлээжээ. 

	 

	Хөгжилт Монгол орны

	Хөгжмийн эгшгийг сонсогтун!

	Жаргалант Монгол орны

	Жавхлант бүжгийг толилогтун!

	 

	 

	Гуравдугаар шүлэг

	 

	Манай Монгол улс

	Манлай Зөвлөлт улстай

	Мах цусны барилдлагатай

	Маш бат холбоотой

	 

	Дайсантай хамт тэмцэж

	Дарсаар ирсэн түүхтэй

	Дахин хэрэг тохиолдвол

	Даяар монгол бэлэн байна. 

	 

	Идэт Зөвлөлтийн цэрэг

	Идэмхий дайснаа дарна

	Идэмхий муусайн фашистууд

	Их удахгүй сөнөнө. 

	 

	Сайхан жаргал мөнхжиж

	Санасан үйлс бүтэж

	Сайн амьдрал батажтугай!

	Самуун дайсан сөнөтүгэй!

	 

	1942. 

	 


МОНГОЛ НУТАГ

	 

	Цагаан цасан малгайтай

	Ногоон модон хүрэмтэй

	Хөх усан хормойтой

	Баян Хангай уул минь 

	 

	Маш дэлгэр Хангай минь

	Мал сүргээр дүүрэн 

	Малчин олон монголчууд 

	Жаргал цэнгэлээр дүүрэн

	 

	Алаг цэцгийн хөнжилтэй

	Алтан эрдэнийн хэвэлтэй

	Ариун шимийн хөрстэй

	Атар хээр нутаг минь

	 

	Урагш нийтээр давшиж 

	Улс даяар цэнгэлдэхэд

	Уужим тал нутаг минь 

	Улам тэнэгэр санагдана

	 

	Ариун салхины амьсгалтай

	Алтан нарны тусгалтай 

	Амт төгөлдөр бэлчээртэй 

	Агуу дэлгэр говь минь. 

	 

	Мандсан Монгол орны 

	Мал сүргийн олшроход

	Манай дэлгэр говь минь

	Маш сайхан үзэгдэнэ. 

	 

	Бадрах замыг олсон 

	Баярын цогийг мандуулсан 

	Баатар дайчин зоригтой

	Баян монгол жаргалтай

	 

	Орос монгол найрамдаж

	Олон даяар баясахад

	Орон нутгийн үзэсгэлэн

	Онц сайхнаар тодорно. 

	 

	1943. 

	 


ЭРХ ЖАРГАЛЫГ БАТАЛСАН ХУУЛЬ

	 

	Ариун огторгуйд гийсэн 

	Алтан нарны мандал бол 

	Бадрангуй гэрлээ цацруулж 

	Балрын харанхуйг арилгаад 

	Халуун илчээ соёрхож 

	Хамаг амьтныг тэтгэнэ. 

	Ардын төрийг манлайлсан 

	Ачит их намын

	Хатуу тэмцлийн хүчээр 

	Хамаг ардаа жаргуулж 

	Үүрдийн жаргалыг

	Үндсэн хуулиар батлав. 

	Илч гэрэл хоёр бол 

	Эрдэнэ нарны чадал юм. 

	Эрх жаргал хоёр бол 

	Эрэлхэг намын гавьяа юм. 

	………………………………

	Бадарсан хувьсгалын ачаар 

	Байлдсан ардын тэмцлээр

	Байгуулагдсан Монгол улсын

	Батжсан эрх жаргалыг 

	Маш тодоор гаргасан

	Манай үндсэн хууль бол 

	Ардын шударга тэмцлийн

	Ариун хуудасны дунд

	Гарамгай хөдөлмөрийн гараар 

	Ган сэлмийн үзүүрээр

	Алтан өнгөт үсгээр

	Асар нягт бичигдсэн юм. 

	Баларшгүй тэмцлээр

	Бат тогтсон хуулийн

	Баярын өдөр болсонд

	Гэрэлт жаргалыг үүсгэгч

	Гэгээн хуулиа биелүүлж 

	Жаргалт хөдөлмөрийн уурхай 

	Чөлөөт улсаа бататгаж

	Манлай хүчит намаа

	Маш нягтаар хүрээлж

	Магад Зөвлөлт орондоо 

	Улам их туслахын

	Уриаг нийтэд гаргая!

	Урагш хурдан давшихын 

	Зоригийг ихэд бадруулъя!

	 

	1943-1956. 

	 


ШИНЭ ЖИЛИЙН ЕРӨӨЛ

	 

	Харанхуй шөнө өнгөрч 

	Хар үүлт тэнгэр 

	Хаяанаасаа гэгээрэхэд

	Хараацай шувуу жиргэлдэн босож

	Халуун нарыг угтан баярлахын адил 

	Хамаг амьтныг жихүүцүүлэх 

	Хахир хүйтний улирал өнгөрч 

	Халамжит сайхан цагийн эх 

	Хаврын урь ороход 

	Хамаг олон монголчууд

	Халуун элгэн бүгдээр нийлж 

	Ханашгүй баярлан цэнгэх 

	Халшгүй заншил болсон учраа

	Өнөр олон малчин ард 

	Өглөө эрт босоцгоож

	Өрөм цагааныхаа дээжээр

	Өрх үүдээ мялааж

	Өм ганзагаа нээсний дараа

	Өсвөрийн залуучууд яаралдаж 

	Өөдөө сөргөө хөлхөн үймэлдэж 

	Өвгөд ах нартаа очиж золгохоор 

	Өнгөтэй торгон хувцсаа өмсөж

	Агсам хурдан мориндоо мордож 

	Ам мэдэн давхилдсаар 

	Аз хийморио дэлгэрүүлсээр

	Айлаас айлд хүрч

	Арай тогтоон буухад 

	Алт сувд эдэлсэн

	Авгай хүүхнүүд угтаж 

	Амар мэндийг эрж 

	Алтан хаалгаа нээж 

	Ариун гэртээ оруулна. 

	Бууж золгохоор ирсэн 

	Булга торгон хувцастай залуусыг

	Буурал эмгэд өвгөд угтан авч

	Булцгар улаан хацрыг илбэн үнсэж

	Буянтай жаргалтай явахыг ерөөж 

	Амт шим бүрдсэн

	Ариун идээгээ барьж 

	Аршааны чанар төгссөн

	Айраг сархдаа хундгалж

	Амсаж уухын хэрд

	Даага далантай 

	Бяруу булчинтай

	Онд мэнд сайн орж

	Олон даяар жаргаж байхыг

	Осолгүй лавлан хэлэлцэж

	Өлзий жаргалт одоогийн цагийг 

	Өнгөрсөн зовлонт хар өдрүүдтэй

	Өвгөд залуус харшуулан ярихад

	Өнөөдрийн дэлхий дахины байдал

	Өмөг Зөвлөлт улсын хийж байгаа дайн

	Өөрийн эрхгүй сэтгэл дотор төрнө. 

	Орхон мөрний усан дээр

	Гялалзаж байгаа цасыг харахад

	Днепр мөрний мөсөн дээр 

	Улайж байгаа цусны дусал 

	Ард бүхний сэтгэлд 

	Аргагүй дурсагдан орно. 

	Өнө эртний цагаас аваад

	Өр зүрхний нөхөр болсон

	Оросын баатар ах нар минь

	Олиггүй муу фашистуудтай 

	Онц гойд зоригийг гаргаж 

	Огт халшралгүй тэмцсээр

	Оргүй болтол устгах цаг

	Ойрхон ирж явахад

	Олон монгол бид нар

	Оновчтой тусламж бэлгээ

	Осолдохгүй хүргэсээр байхыг

	Онц болгон тэмдэглэж 

	Барьсан хундгаа өргөж

	Баярын ерөөлийг хүргэнэ. 

	Балмад бузар дайсныг 

	Фашистын хар мангасыг

	Баллан хядаж яваа

	Баатар улаан цэргийн сүр хүчин мандаж

	Баярт ялалтад бүр мөсөн хүргэхийг ерөөнө. 

	Өвлийн хүйтэн өнгөрч 

	Өнтэй хаврыг ирэхэд 

	Өдрийн хэмжээ уртдаж 

	Гэрлийн хүч нэмэгдэж 

	Шөнийн хэмжээ богиносож 

	Харанхуйн хүч хомстохын адил

	Ирж байгаа шинэ жилд

	Шударга хүн төрөлхтний 

	Гэрэлт тэмцлийн хүч нэмэгдэж 

	Фашистын харанхуй хар ёс

	Түргэн сөнөхийг ерөөнө. 

	Алтан гэрэлт Зөвлөлт орны тэргүүлсэн

	Амар жимэр амьдрахыг хүсэгч

	Ард улс бүхнийг нэгтгэсэн

	Ариун шударга тэмцлийн 

	Гэгээн гэрэл бадарч

	Асар харанхуй ертөнцийг

	Гийгүүлж төвшитгөх болтугай!

	Ах Зөвлөлт орны ачаар 

	Ардын өршөөлт засгийн хүчээр 

	Ачит мэргэн намынхаа жолоодлогоор 

	Алтан дэлхийн баялаг шимээр

	Амар мэнд амьдарч байгаа

	Ард олон монголчууд бидний

	Ашдын жаргал үүрд мөнхжиж

	Айх аюулгүй жаргаж

	Алдах гарзгүй баяжиж

	Саасан нь савандаа дүүрч

	Санасан нь туйлдаа хүрч

	Үхэшгүй мөнх насалж

	Үгүйршгүй баян болж

	Буян заяа нь будаа мэт арвижиж 

	Адгуус мал нь арвай мэт үржиж 

	Алтай Хангайг бүрхэн өсөж

	Атар талыг нөмрөн бэлчиж

	Араараа дүүрэн 

	Ай түмэн малтай болж 

	Өврөөрөө дүүрэн 

	Үй түмэн малтай болж 

	Элгэнээрээ энх мэнд

	Төрлөөрөө төвшин энх

	Сайхан жаргаж явахын

	Сайн ерөөлийг саатуулан айлтгая!

	 

	1944-1956. 

	 


МОНГОЛ АРДЫН ҮНЭН УДИРДАГЧ

	 

	1

	Хэдийнээс чөлөөт амьдралыг хүсэгч

	Хээр талын зоригт монголчууд

	Хэрцгий дарлалын гинжийг эвдэж 

	Хэцүү бэрхийн хүлгийг тайлж

	 

	Үгүйтэй хоосны зовлонг устгаад

	Үүрдийн жаргалын үүдийг нээж

	Үнэн цэнгэлийн үүсгэлийг олж

	Үргэлж баясахын дууг эгшиглэв. 

	 

	Өвгөн партизан ялалтаа дуулахад

	Өнгөрсөн дайныг аргагүй дурсана. 

	Унгерн Семеновын цагаантныг устгаж

	Өнөөх муу Сюй Шу-чжаныг дарахад

	 

	Ард олныг нам манлайлж 

	Агуу тэмцлийг бүгдээр хийж

	Аюулт дайсныг ялж гараад

	Амар жаргалыг олгож өгсөн 

	 

	2

	Эрх жаргалант амьдралыг зохиосон

	Энхрий хайрт зүрхний нөхдөө

	Энэ өдөр Монголын ардууд

	Эгшигт дуугаар магтаж байна. 

	 

	Сувдаг харгис лам нарын үүрлэсэн 

	Суртлаар мунхруулсан сүмийн оронд 

	Суут их намын гавьяагаар

	Сургууль эмнэлэг олноор байгуулж

	 

	Далай их Зөвлөлт улс ба

	Даяар уужим Монгол улсын

	Тасаршгүй найрамдлын хэлхээ

	Даруй батжиж улам зузаарав. 

	 

	Харьяат хоёр улсын ардууд 

	Халуун цусны гүн барилдлагатай

	Халхын голын алдарт дайнд

	Хамт явж байлдсан түүхтэй. 

	 

	3

	Энэ үнэн сэтгэлийн найрамдал

	Эзэрхэг дайсанд цохилт болж 

	Эргэлтгүй дарахын нөхцөлийг бүртгэж

	Эрхбиш ялахын цогийг бадруулна

	 

	Үйлдвэрийн газар, байлдааны фронтод

	Үнэн баатрууд төрж байна. 

	Үнэн баатрууд эрх жаргалаа

	Үргэлж сэтгэлдээ хадгалж тэмцэнэ. 

	 

	Түгшүүрт цаг хэрэв ирээд 

	Түрэмгий дайсан Монголд халдвал

	Түүхт хоёр улсын цэрэг

	Түүний зүрхийг жадаар сүлбэнэ. 

	 

	4

	Байдал улирч амьдрал шинэчлэгдэв

	Баатар зориг нямбай ажлаар

	Баялаг болсон монголын ардууд

	Бахтай жаргалыг эдэлж байна. 

	 

	Жаргалант амьдралыг баттай олж 

	Жавхлант сүрийг ихэд бадруулж 

	Залуу болсон Монгол орон 

	Залуурч намдаа ихэд талархана. 

	 

	Мандсан хувьсгалын цогт удирдагч

	Манай ялгуусан нам мандтугай!

	Малчин ардын жаргалт амьдрал

	Маш бадарч мандах болтугай!

	 

	1944. 

	 


СОЁЛЫН АЖИЛЧНЫ ДУУ

	 

	Алтайн цаст мөнгөн оргилд 

	Алтан нарны гэрэл тусах мэт

	Ашид бүрхэгдсэн ардын оюунд

	Агуу эрдмийн туяа цацрав. 

	 

	Санаа гэдэг нь уужим юм шүү. 

	Саруул гэдэг нь ухаан юм шүү. 

	Саруул ухааныг эрдмээр чимэхэд

	Сайн нөхөр Чойбалсан туслав. 

	 

	Бүргийг халах эрдмийн шимийг

	Бүрнээр шингээх эрхийг олсон

	Бүстэй бүсгүй монгол цөмөөрөө

	Бүгдийн хайрт намдаа талархана. 

	 

	Санаа гэдэг нь уужим юм шүү. 

	Саруул гэдэг нь ухаан юм шүү. 

	Саруул ухааныг эрдмээр чимэхэд

	Сайн нөхөр Чойбалсан туслав. 

	 

	Эцэг нь малч, хүү нь цэрэг

	Эх нь багш, хүүхэн нь сурагч

	Энэ мэтээр бид бүгдээр

	Энх төрийн үйлсэд зүтгэнэ. 

	 

	Санаа гэдэг нь уужим юм шүү. 

	Саруул гэдэг нь ухаан юм шүү. 

	Саруул ухааныг эрдмээр чимэхэд

	Сайн нөхөр Чойбалсан туслав. 

	 

	1945. 

	 


БААТАР ЧИНИЙ ХОЙНООС

	
(“Амарсанаа” жүжгийн дуу)

	 

	Баатар чиний хойноос

	Бид олон чинь дагана

	Гадаад харийн дайснаас

	Газар нутгаа хамгаалъяа. 

	Хар усыг цалгитал

	Хад чулууг хэмхэртэл

	Харийн дайсныг довтолж

	Хамаг олноо өмгөөлнө. 

	Өөдгүй тэднийг ирэхэд

	Үерийн ус шиг дайран орж

	Хүр чулууг хагартал 

	Хүчин чадлаар үзнэ. 

	 

	1945. 

	 


ЯЛАЛТЫН ХЭНГЭРГИЙГ ЦОХИЛЦОЁ

	 

	Майн баярыг чөлөөтэй ёслох

	Манай нийтийн эгнээ өргөжиж

	Гал улаан тугийн илч

	Газар бүхэнд дэлгэрч байна. 

	Ертөнцийг гийгүүлэх нарны адил

	Ерөнхий бүгдийн аврал итгэл

	Хайрт найз Зөвлөлтийн цэрэгт

	Хамаг үйлсээ бүтээхийг ерөөе. 

	Яргачин Германы хар зүрхэнд

	Ялалтын бөмбөг нижигнэн дэлбэрэхэд

	Дэлхий дахины ариун зүрх

	Дэлгэр баяраар лугшиж байна. 

	Бүх Монголын ард бид

	Бүрэн ялалтын хэнгэргийг цохилцож

	Бүтээх тусаа арвижуулахыг тэмдэглэж

	Бүгдийн баярыг хамтаар ёсолно. 

	 

	1945. 

	 


УЛААН ТУГИЙГ МАНДУУЛАВ

	 

	Дэлхий дахины олон улсыг 

	Дээрэмдэн хядах голомт болсон

	Дээрэнгүй Гитлерийн уурхай сүйдэж

	Дэлбэрч бутарч унав. 

	Харгис Герман дарагдаж

	Харш дайсан сөнөж

	Хас тэмдэг нь хэмхэрч 

	Хар туг нь урагдав. 

	Хамаг улс бүгдээр

	Хамтын ялалтыг тэмдэглэж

	Ханашгүй баясаж байгаа

	Хаврын энэ дэлгэр цагт

	Хамаг Монгол нийтээр

	Хайрт Зөвлөлтийн цэрэгт

	Халамж сэтгэлийг илэрхийлж

	Халуун баярыг хүргэнэ. 

	Баатар улаан цэргийн

	Бахтай ялалтад зориулж

	Бадарсан улаан тугийг 

	Баярын тэмдэг болгож

	Байшин гэр бүрд 

	Бадруулан хийсгэж ёслов. 

	Бадам эрдэнийн өнгөт

	Бадарсан улаан туг минь

	Баруун зүүн газар бүр

	Баяр жаргалын сүлд болж 

	Бадран мандаж байна. 

	Бадрангуй тэр тугийг

	Баригчдын ариун зүрхэнд

	Багш Лениний номлол

	Байнга оршиж байдгийг

	Баталж бид илэрхийлнэ. 

	Ариун улаан туг минь

	Алтан нарны адил

	Арван зүгтээ цацарч

	Аливаа харанхуйг гийгүүлэв. 

	Улаан тугтны эгнээнд

	Уудам Азийн Монгол

	Урьд хэдийнээс багтаж

	Угийн найз Оросын хамт

	Урагш давшин жагсаж

	Улам зоригоо бадруулж байна. 

	Эзэрхэг Гитлерийн Германы

	Эвэр сүүл болж нөхөрлөсөн

	Элдэв янзын түрэмгийлэгчид

	Энэ сайхан дэлхий дээр 

	Энд тэнд бугшиж 

	Эрх чөлөөг эсэргүүцэгч

	Эзэрхэг дайныг хийж байвч

	Тэнхлэг гол нь хугарахад

	Тэрэгний дугуй хэмхрэх мэт

	Тэрслүү Германыг дарагдахад 

	Түүний хамсаа ялагдана. 

	 

	1945. 

	 


ЯПОНЫ САМУРАЙ

	 

	Арлын годгор чөтгөр

	Азийн ноён болох гэж

	Эв найрыг эвдэж

	Энх ёсонд халдаж

	Бузар дайныг хийгээд

	Бут цохигдож уналаа. 

	Ёрын муухай самурай

	Ёдрын ганц модондоо

	Ёрог даавуу өлгөөд

	Ёроолгүй далайдаа

	Ёолох дуугаа дуулж байна

	 

	1945. 

	 


ХЭРЛЭН

	 

	Усан болрын өнгөтэй

	Урт сайхан Хэрлэн

	Урсах сайхан долгиондоо

	Уран хуурын эгшигтэй

	 

	Ариун салхины үлээх нь 

	Алиа дууны аялгатай

	Атар хээрийн залуусын

	Аялах дуу нь бахдалтай. 

	 

	Сайхан тал нутагт нь

	Салхи дураар үлээх юм. 

	Саруул уужим оронд нь

	Хүн чөлөөтэй давхих юм. 

	 

	Хэрлэн яаран урсахдаа

	Хэнтэй уулзахыг бодсон бол

	Салхи яаран үлээхдээ

	Санасан хэрэг юунд бол?

	 

	Морь харин давхисаар

	Хүний зорьсонд хүрэх юм. 

	Хүн яаран давхисаар

	Хүссэн амрагтаа очих юм. 

	 

	1945

	 


НАМ

	 

	Эхээс үр төрөх шиг 

	Энгийн ардын дундаас 

	Эрхт нам төрлөө. 

	 

	Төрсөн баатар нам нь 

	Түмэн ардаа манлайлав. 

	 

	Балар харанхуйг гийгүүлж

	Баярын нарыг мандуулсан

	Баатар хошууч төрлөө. 

	 

	Хошууч баатар нам нь

	Хувьсгалт ёсыг тогтоов. 

	 

	Түмэн ардын санаа

	Төгс нэгдсэн учраас

	Төрийн нам тогтлоо. 

	 

	Төрийн их нам нь

	Түмний хүслийг хангав

	 

	Ардын дундаас төрсөн

	Хувьсгалт ёсыг тогтоосон 

	Намын алдар мандтугай!

	 

	Ардын хувьсгалт намын

	Алдрыг үүрд магтана. 

	 

	Олон монголын түшгээр

	Орос Монголын эвээр

	Онц намын ачаар

	 

	Төр улсаа мандуулна. 

	Түмэн ардаа жаргуулна. 

	 

	1946.

	 


ХАЛТАР ИШИГ

	 

	Халтар ухна ишиг

	Хашаанаасаа нэг өглөө

	Ханхалзах эвэртэй болоод

	Данхалзан гарч ирэв. 

	 

	Ямаанд эврээс илүү

	Ямар чимэг байх вэ?

	Яасан сайхан юм гэж

	Ямаа бүр гайхав. 

	 

	Хачин сайхан эвэр гэж 

	Хамаг ишиг магтав

	Хайр магтаалын хариуд

	Халтар ишиг хэлсэн нь:

	 

	“Хурмаст тэнгэрийн хайрласан

	Хурц энэ жадаараа

	Дээд тэнгэрийн соёрхсон 

	Дэргэр энэ эврээрээ

	 

	Сэртгэр муусайн ишигний

	Сээр хүзүүг булгалж

	Сэмж гүзээг хагалж 

	Сэвсий нь гоожтол мөргөнө. 

	 

	Хоёр эврийн загатнасан

	Хорыг гаргая” гээд, 

	Хавьтсан ишгийг дайрч 

	Хамаг ишгийг мөргөв. 

	 

	Өдөр ирэх бүр 

	Өнөөх гайхал догширч

	Хөх ишиг бүгдийг 

	Хөнөөж зовоох болсонд 

	 

	Хамаг ишиг цугларч

	Халтар ишгэнд хэлжээ:

	“Хайрт ах минь номхорч

	Хатгаж мөргөхөө боль доо. 

	 

	Хар нохой хэдийгээр 

	Арваад гөлөг гаргавч

	Харилцан хэрэлдэх учраас

	Хамтран өсөж чаддаггүй

	 

	Хонин сүрэг хэдийгээр 

	Хоёр хурга гаргавч

	Хоорондоо эвтэй учраас 

	Мянга түмээр өснө. 

	 

	Ямаан сүрэг бид нар

	Ярдаг нохойг дууриахгүй

	Хун хонийг дууриаж

	Хувиа сахиж явцгаая. 

	 

	Эвлэвэл бүтнэ

	Ховловол гутна” гэсэнд

	Ухна ишиг тэдний

	Учиртай үгийг авсангүй

	 

	Урьдаас улам илүү

	Уур хилэн бадруулж

	Эртнээс эн илүү

	Элдвээр хараан загнаж

	 

	“Бор ишгээр 

	Боривоо долоолгоно. 

	Хүрэн ишгээр 

	Хүзүүгээ маажуулна. 

	 

	Саарал ишгээр

	Сахлаа илүүлнэ. 

	Муусайн ишигний

	Мухар толгойг хагална” гээд

	 

	Учиргүй их хашхиртал 

	Ухна ишигний толгойд

	Утас шиг юм тасарч

	Урт эвэр нь ойчив. 

	 

	Хойно учрыг мэдвэл 

	Хоньчин хүүхэд тоглож

	Хөсрий хоёр эврийг 

	Хөдөөнөөс олж авчраад

	 

	Сагсуу ишигний толгойд

	Сагалдрага утсаар уясан нь

	Санамсаргүй их ангайхад

	Сая тасран унажээ. 

	 

	Зүүмэл эвэртэй байхдаа

	Зүрх нь сагсайдаг ишиг

	Жинхэнэ эвэр нь ургавал

	Жигтэй юм болно доо. 

	 

	Яршигтай энэ хэрэг

	Ямаанд тохиолдсон нь яамай даа. 

	Хэрвээ хүнд тохиолдвол

	Хэцүү хэрэг болно шүү. 

	 

	1946

	 


ЭРДМИЙН ОРГИЛ

	 

	Эрдэм гэдэг өндөр уулын оргил мэт. 

	Ууланд авирахад бие чармайна. 

	Эрдмийн сурахад ухаан чармайна.  

	Уулын оргилд хүрвэл орчны газрын сайхан 

	Үзэсгэлэнтэй байдал тодорхой харагдана. 

	Эрдмийг сурвал, хамаг юмны учир сайхан мэдэгдэнэ. 

	Эрдэмгүй хүн, эрэг гангын ёроолд байгаа амьтан шиг, 

	Эргэн тойрон болж байгаа явдлыг мэдэхгүй. 

	Эрдэмтэн хүн, уулын оргил дээр гарсан хүн шиг хамаг юмын учрыг сайхан мэдэж байдаг!

	 

	1946. 

	 


ЭХ ОРОН МИНЬ МАНДТУГАЙ

	 

	Дархан манай хувьсгалт улс

	Даяар Монголын ариун голомт

	Дайсны хөлд хэзээ ч орохгүй

	Дандаа энхжиж үүрд мөнхжинө. 

	Сүүдэр харанхуйг гийгүүлж мандсан

	Сүрлэг гэрэлтэй нар сарыг магтана. 

	Сүйрэх цагт Монголоо аварсан

	Сүхбаатар, Чойбалсанг магтана. 

	Төөрсөн Монголын гэрэлтэй зам

	Түмэн ардын найртай ёс

	Төгс эрдэнийн ариун хөдөлмөр

	Түмэн жилдээ мөнх мандана. 

	Зоригт Монголын золтой ардууд

	Зовлонг тонилгож жаргалыг угтав. 

	Жаргалын тулгуур, хөгжлийн түлхүүр

	Жавхлант манай эх орон мандтугай!

	 

	1946. 

	 


БҮГДЭЭРЭЭ НАЙРАМДАХЫГ БИД ХҮСНЭ

	 

	Сүмбэр уулыг утаагаар бүрхүүлж

	Сүн далайг цусаар бялхуулж

	Үй түмэн амьтныг хядсан

	Үхээрийн хар дайн дууслаа. 

	 

	Дайн өнгөрөөд энх цаг

	Дахин ирэхийг бид горьдтол

	Америкийн Трумэн хямралыг тарьж

	Английн Черчиль дайныг даллав. 

	 

	Хямрал энхжил харилцан тулалдаж

	Хядлага амьдрал эсэргүүцэн мөргөлдөхөд

	Хямрал хядлагыг Америк тэргүүлж

	Энхжил амьдралыг Москва тэргүүлэв. 

	 

	Улаан одон Оросын Москва

	Ургах нарны гэрэлт найрамдал,

	Москва найрамдал та хоёулаа 

	Мөнх жаргалын голомт боллоо. 

	 

	Эвдрэлийн цусан далайг хувилгаж

	Эвийн сүн далай болгох

	Энх тайвны мөнх хэрэгт 

	Эрэлхэг Монголын чармайт оролцсон. 

	 

	Бүгдийн мөлжихийг доллар хүсэвч

	Бүгдээр найрамдахыг бид хүснэ. 

	Их дайнд Америк бэлтгэвч

	Ирээдүйн заяаг бид шийдвэрлэнэ. 

	 

	Энхрий хүүхдээ урт наслуулж

	Элэгсэг нөхдөө үүрд баярлуулж

	Эрх жаргалыг хүсэгч бүхэн

	Энх тайвны тугийг өргөгтүн!

	 

	Устгах, эвдэх, хямрах дайныг

	Урьдын түүх болгож үдье!

	Удаан жаргал, зузаан найрамдлыг

	Угийн хууль болгож угтъя!

	 

	1949. 

	 


БНМАУ-ЫН, УЛСЫН СҮЛД ДУУЛАЛ

	 

	Дархан манай хувьсгалт улс 

	Даяар Монголын ариун голомт

	Дайсны хөлд хэзээ ч орохгүй

	Дандаа энхжиж үүрд мөнхжинө. 

	 

	Хамаг дэлхийн шударга улстай

	Хамтран нэгдсэн эгнээг бэхжүүлж 

	Хатан зориг бүхий чадлаар 

	Хайрт Монгол орноо мандуулъя. 

	 

	Ачит Ленин, Сталины заасан

	Ардын чөлөө, жаргалын замаар

	Агуу Монгол орноо удирдсан

	Ачит Сүхбаатар, Чойбалсан. 

	 

	Хамаг дэлхийн шударга улстай

	Хамтран нэгдсэн эгнээг бэхжүүлж 

	Хатан зориг бүхий чадлаар 

	Хайрт Монгол орноо мандуулъя. 

	 

	Зоригт Монголын золтой ардууд

	Зовлонг тонилгож, жаргалыг эдлэв

	Жаргалын түлхүүр, хөгжлийн тулгуур

	Жаргалант манай орон мандтугай. 

	 

	Хамаг дэлхийн шударга улстай

	Хамтран нэгдсэн эгнээг бэхжүүлж 

	Хатан зориг бүхий чадлаар 

	Хайрт Монгол орноо мандуулъя. 

	 

	1950. 

	 


ГАШУУДЛЫН МЭДЭЭ 

	 

	Нэгдүгээр сар 

	Дуусч байлаа.  

	Нэг л базаахгүй 

	Шөнө өнгөрлөө. 

	Өглөө болоход 

	Гэрэл ч үгүй 

	Бүрэлзээд байлаа. 

	Өдөр болоход 

	Нар ч үгүй 

	Сүүмэлзээд байлаа. 

	Хан уулыг 

	Хар үүл 

	Ороогоод байлаа.

	Хатан Туулыг 

	Харанхуй будан

	Хучаад байлаа. 

	Улаанбаатарыг

	Униар манан 

	Нөмрөөд байлаа. 

	Улс амьтныг

	Хүйтэн жавар

	Дараад байлаа.

	Хүйтэн агаараар 

	Хүчтэй цахилгаан 

	Хүнгэнээд ирлээ. 

	Аюултай мэдээг

	Агаарын долгион

	Аваад ирлээ. 

	Гашуудлын мэдээ

	Газар бүр 

	Тараад ирлээ. 

	Төмөр дөрөө

	Сэтэрч гэнэ 

	Төрийн багана 

	Доргиж гэнэ 

	Өндөр уул 

	Ганхаж гэнэ. 

	Өргөн мөрөн 

	Цалгиж гэнэ. 

	Өрлөг жанжин 

	Хальж гэнэ. 

	Өвч олон нь 

	Өнчирч гэнэ. 

	Зүрхний угт

	Зүүний үзүүр

	Шивэх шиг боллоо. 

	Халуун элгэнд 

	Хар могой 

	Хатгах шиг боллоо. 

	Нүүр царай 

	Барайгаад явчлаа.

	Нүдний нулимс

	Асгараад ирлээ. 

	Төрийн далбаа 

	Бөхийж унжлаа.

	Түмэн ардууд 

	Харамсаж гашуудлаа.

	Хайран биеий чинь

	Харамсаж санахдаа 

	Харагдах зургий чинь

	Шүүрээд авлаа. 

	Үнэнч биеий чинь

	Алдаж гаслахдаа 

	Үзэгдэх зургий чинь 

	Тэврээд авлаа. 

	Алтан дүр чинь 

	Амьд шиг санагдлаа. 

	Ариун царай чинь 

	Инээх шиг харагдлаа. 

	Ивээлт нүд чинь 

	Ирмэх шиг санагдлаа. 

	Энх бие чинь 

	Эрүүл шиг бодогдлоо. 

	Энэ нас чинь 

	Мөнх шиг санагдлаа. 

	Ай хайран,

	Ачит нөхөр минь 

	Алт болсон 

	Биеий чинь 

	Аюулт өвчин 

	Аваад явчлаа. 

	Уул болсон 

	Биеийг чинь 

	Уршигт өвчин 

	Аваад явчлаа. 

	Эрдэнэт бие чинь 

	Эцэслэн одовч 

	Эрхэм нэр чинь 

	Мөнх үлдэнэ. 

	Алд бие чинь 

	Алдагдаж одовч 

	Алдар нэр чинь 

	Мөнх үлдэнэ. 

	Ачит чиний 

	Байгуулж өгсөн 

	Алдарт нам чинь 

	Бат байна. 

	Түмэн ардын 

	Хүслээр тогтсон

	Төр улс чинь 

	Лут байна. 

	Онол ажлыг

	Хосолж сурсан

	Олон шавь чинь

	Нягт байна. 

	Алсын замыг 

	Зааж өгсөн 

	Алтан сургаал чинь

	Тод байна.

	Ардын төлөө

	Бүтээж өгсөн

	Ажил бүр чинь

	Өрнөж байна. 

	Чойбалсан чиний

	Цогцолсон бүхнийг 

	Баатар нөхрийн 

	Байгуулсан гавьяаг

	Тоолоод барахгүй,

	Хэлээд дуусахгүй.

	Зовлонгийн далайг

	Жаргалын цэцэрлэг

	Хэн болгов оо?

	Зол заяаг минь

	Бидний гарт 

	Хэн бариулав аа

	Хаад ноёдоос

	Харц биднийг

	Хэн аврав аа?

	Нийгэм журам өөд 

	Нийт биднийг

	Хэн жолоодов оо?

	Оросын ардтай

	Олон биднийг

	Хэн нөхөрлүүлэв ээ?

	Дэлхий дахинд

	Тэгш эрхтэй

	Хэн болгов оо?

	Энэ бүгд бол

	Эрэлхэг чиний 

	Эрхэм бүтээл ээ!

	Манай баатар 

	Маршалын гавьяа 

	Малчны хүү

	Чойбалсангийн зүтгэл ээ!

	Үхэшгүй нэрээ 

	Үлдээсээн чи! 

	Үгүйршгүй улсаа 

	Байгуулсаан чи!

	Мартагдашгүй нэрээ

	Үлдээсээн чи!

	Малчин олноо 

	Жаргуулсаан чи! 

	Сүхбаатарын гэрээсийг 

	Биелүүлсээн чи!

	Сүйдсэн Монголоо 

	Мандуулсаан чи!

	Ядарсан ардаа

	Тэнхрүүлсээн чи!

	Зүдэрсэн нөхдөө

	Амруулсаан чи!

	Багш Лениний 

	Сургаалыг баримталж

	Баатар Сталины

	Зааврыг биелүүлж

	Бадрах замаар

	Биднийг удирдсан

	Хайрт багшдаа

	Халамжит нөхөртөө

	Тавих тангараг

	Хэлэх үг минь:

	Олноо бодох 

	Онол үзлий чинь 

	Оюундаа шингээхээ

	Онцлон баталъя. 

	Арддаа туслах

	Ариун зүтгэлий чинь

	Ашид дууриахаа

	Андгайлж хэлье.

	Халдаж ирэх

	Харийн дайснаас

	Хайрт орноо

	Хамгаалахаа баталъя.

	Олсныг алдуулж

	Зорьсныг зогсоох

	Овт дайснаас

	Сэргийлэхээ баталъя!

	Хамгийг хядах

	Хар дайныг

	Хамтын хүчээр

	Хааж боогоод

	Эвийг сахих 

	Энх журмыг

	Эвдэх аюулыг

	Эгнэгт арилгаад

	Орос-Монголын

	Шалгарсан найрамдлыг 

	Огт гуйвалтгүй

	Улам бататгаж

	Баатар нөхрийн

	Бат дурсгалд 

	Бадрангуй цогт

	Нийгэм журмыг

	Байгуулж чадахаа 

	Батлан тангараглая!

	Үг бүрий чинь 

	Үүрд санаж 

	Үнэн амьдралд

	Чухам шилжүүлж

	Ажил бүрий чинь

	Анхны үүсгэлээс

	Аврага хөгжилд

	Хүргэж өрнүүлээд

	Сталины сургаалыг

	Сайн биелүүлж

	Саруул нийгмийг

	Хурдан зохиож

	Сайн нөхөртөө 

	Дурсгал болгоё!

	 

	1952

	 

	 


БЭЭЖИНД ОЧСОН НЬ

	 

	Оросын гараар бүтсэн

	Хятадын сүлдээр чимсэн

	Монгол нутгаар дайрсан

	Агаарын онгоцоор нисээд

	 

	Хөх тэнгэрийг туулж 

	Цагаан үүлийг зүсэж

	Улаан нарыг угтаж 

	Хятадын Бээжинд очлоо. 

	 

	Ар Монголын бид нар 

	Ах дүү шиг очиход

	Дотор газрын иргэд

	Дотно нөхөд шиг уулзлаа. 

	 

	Бээжин баяраар бялхаж

	Хятад шинээр мандаж

	Иргэн бүгдээр жаргаж

	Дэлхий цэцгээр дүүрчээ. 

	 

	Цагаан тагтаа сүлдтэй

	Улаан далбаа тугтай

	Ариун Ленин багштай

	Ардын жаргал баттай. 

	 

	1952. 

	 


ХАЙРТ НӨХРИЙН ДУРСГАЛ

	 

	Гадаад дотоодын эзэрхэг харгисуудтай он удтал тэмцсэн Хятадын ард түмний шилдэг хөвгүүдийн нэг Дин Чжунь-шиа 1929 онд Номхон далайн орнуудын үйлдвэрчний эвлэлүүдийн их хуралд орлцсоны дараа Монголд ирэхэд нь миний бие танилцсан юм. 

	Тэгээд нөхөр Дин Чжунь-шиа, хятад нутагт очоод Хятадын ажилчин тариачдыг эрх чөлөөний тэмцэлд зохион байгуулж, Чан Кай-ши тэргүүтэй гоминданы урвагчидтай баатарлагаар тэмцэж яваад 1933 онд гоминданы харгис цагдаа нарт баригдаж Нанжин хотын дэргэд Хөх мөрний хөвөөнд алагджээ. 

	Бүгд Найрамдах Дундад Ард Улсыг тунхагласан хоёр жилийн ойн баярт оролцсон Монголын төлөөлөгчид бид Дин Чжунь-шиагийн булшин дээр цэцэг тавьж ёсолсон билээ.  Хайрт нөхөр Дин Чжунь-шиагийн дурсгал болгож энэ шүлгийг бичив. 

	 

	 

	* * * * *

	 

	Халуун дулааны газарт

	Хамаг шувууны оронд

	Ангир галуу найртай

	Арван зүгтээ ижилтэй

	Алаг нугас эвтэй

	Амар жаргалыг хүстэл

	Хар хэрээ ховлож 

	Халтар хэрээ живлэж

	Махчин шувуу маажиж

	Цусчин шувуу зулгааж

	Бүх олон шувууны

	Бүгдийн амрыг алдуулж 

	Хамаг олон галууг 

	Харгисаар зовоох үед

	Олон шувууны дотроос

	Онц галуу тодорч

	Шударга олон нөхдөө

	Шувуун олон сүргээ

	Аюул зовлонгоос гаргаж

	Аврах хэргийг удирдав. 

	Холын тэр галуу 

	Хойд газар ирээд

	Сэрүүн газрын болжмортой

	Сэтгэл нийлэн нөхөрлөж 

	Аль санаснаа ярилцаж

	Ах галуу нь буцахдаа

	Ахиж уулзахыг ерөөж

	Амар жаргалын охь

	Амьдрал хөгжлийн эх

	Будааны үр нэгийг

	Болжмор дүүдээ өгчээ. 

	Болжмор дүү нь үдэхдээ

	Буцаж уулзахыг ерөөж

	Эв найрамдлын билэг

	Элгэн садны дурсгал

	Ганга цэцгийн үрийг 

	Галуу ахдаа өгчээ. 

	Усны цагаан галуу

	Урагш нисээд очиход

	Улайн хар хэрээ 

	Угтаж бариад алчихжээ. 

	Хөөрхий галууны шарил

	Хөх мөрний хөвөөнд

	Хөгжилт цагийг хүлээж

	Хөдөө хэвтэж байхад

	Болжморын өгсөн цэцэг

	Бултайн ургаж байлаа.  

	Болжмор шувуу жаргаж 

	Будааны үр дэлгэрч

	Булгийн ус ундарч 

	Буян заяа бадарч 

	Булт баяртай байхад

	Үхээрийн хар хэрээний

	Үр садан нь дуусаж

	Хар муу хэрээний

	Хань ижил нь барагджээ. 

	Харин цагаан галууны 

	Хань ижил өсөж

	Усны тэр шувууны 

	Ураг садан нь дэлгэрч

	Хайрт галууны орноос

	Хар хэрээг хөөж

	Улай болсон нутагтаа

	Цэцэг болгон мандуулахад

	Арын болжмор очиж

	Ах галууны шарилд

	Ахин ахин гашуудаж

	Алтан цэцгийг өргөөд

	Ахын олон нөхдийн 

	Амрыг эрж уулзлаа. 

	Түүний дараа удалгүй

	Түгээмэл олны хайрт

	Галуу шувууны оронд

	Газар бүрийн шувуу

	Тавтай сайхан цуглаж

	Танилцан их найрамдаж

	Эв найрыг хүссэн

	Эвдрэл хорыг эсэргүүцсэн

	Эвийн чуулган эхэлж

	Энгийн найрыг хийхэд

	Тогос шувуу донгодож

	Тоть шувуу хэлмэрчилж

	Болжмор шувуу жиргэж

	Богширго шувуу наргиж

	Хун шувуу хуурдаж

	Цэн шувуу бүжиглэж

	Алтан гургалдай дуулж

	Алаг шаазгай түрж

	Тоодог сөн түшиж

	Тогоруу дугараа барьж

	Тахиа баяр хүргэж

	Тагтаа хуримыг удирдаж

	Галуу цэцгийг өргөж

	Гайхамшигт ихээр цэнгэж

	Хамаг олон шувуу

	Харилцан их найрлахад

	Харгис муу хэрээний

	Хар хорыг эсэргүүцэж

	Түүний нөхөр сүлбээ

	Түйтгэр гай таригчдын

	Бузар хар ажлыг

	Буруушаан их занаад

	Хамгийн төлөө их зүтгэж 

	Хань нөхдөө хамгаалсаар

	Халуун амиа үрэгдсэн

	Хайрт цагаан галууг 

	Үеийн үед санаж

	Үүрдийн жишээ болгож

	Түмэн үед дурсаж

	Түгээмэл бүгдээр хайрлав. 

	 

	1952. 

	 


ЧЕХОСЛОВАКИЙН НӨХӨД

	 

	Түмэн газрын алсаас

	Төмөр шувуу унаж

	Тал монгол нутгаас

	Тагтаат тугийг өргөж

	Хүйтэн өвлийн дундуур

	Халуун баярыг авчирлаа. 

	Халуун баярын үгээ

	Хамтарч суугаад ярилаа. 

	Урьд үзээгүй Праг ч

	Угийн нутаг адил байна. 

	Густа4 Дрда5 -гаас эхлээд

	Гүн олон найз байна. 

	Зүсийг үзээгүй бас

	Зүрхний танил олон байна. 

	Хайрт Ленинийг судлахдаа 

	Халуун зүрх минь танилцсан юм. 

	 

	Праг, 1953.  

	 


ЗАХИДЛЫН ХАВСРАЛТ

	 

	Ариун сайхан Москвад

	Алтан алимыг идэхэд

	Атар хээрийн сонгинын

	Амт бас санагдлаа. 

	Намаг нуурын Хельсинкэд 

	Найрамдлын үгийг ярилцахад

	Найз янаг чи минь

	Над бас санагдлаа. 

	Газар холдох тусам

	Сэтгэл улам ойртож

	Зүрхний хайртай чамайгаа

	Зүүдэндээ санаж явна. 

	 

	Хельсинк, 1955. 9. 15 

	 


ЛЕНИНИЙ МУЗЕЙД

	 

	Баатар тэмцлийн жишээг үзэхээр

	Багш Лениний музейд орлоо. 

	Их Ленин баярлаж угтах шиг 

	Ирсэн бидэнд санагдаж байлаа. 

	Нэг авгай тайлбарлаж эхэллээ. 

	Нээрээ ч бидний сэтгэл хөдөллөө. 

	Харах нүдээ цавчмаар боллоо. 

	Халуун зүрхээ дармаар боллоо. 

	Хайрцагт байгаа бичиг бүр

	Халуун сэтгэлийн үнэн үг

	Хананд байгаа баримт бүр

	Хамаг олны тэмцлийн дүн. 

	Үзүүлж байгаа юм бүр

	Үнэн хэргийн баримт байна. 

	Ажилчин тариачин хамтарч хөдлөөд

	Алдарт намын удирдлагаар босоод

	Харанхуй ертөнцийг цөм цохиод

	Хаант засгийг бут ниргээд

	Хувьсгалт засгаа тогтоосон байна. 

	Хувь заяагаа өөрчилсөн байна. 

	Түгээмэл олны заяаг шийдвэрлэсэн

	Түүхт явдлын зангилаа бүрийг

	Мэргэн Ленин гэрэлтүүлж өгчээ. 

	Мэдлэг чадвараар удирдаж байжээ. 

	Ардууд төрийг барилаа гээд

	Алтан үсэгтэй тунхгийг бичжээ. 

	Тариачид газрыг авлаа гээд

	Таатай сайхан хуулийг гаргажээ. 

	Эв найрамдлыг чухал гээд

	Эрхэм багш маань сургаж байжээ. 

	Их Лениний удирдсан улс

	Идэр аврага шиг босоод ирэхэд

	Шударга тэр улсыг дарахаар 

	Шунахай хөгшин чонууд цуглалаа. 

	Гай газар доороос дэгдэж

	Галзуу чоно гаднаас довтолж

	Дайсны сүрэг дайраад ирэвч

	Даяар олны хүч ялжээ. 

	Даяар олны тэр хүчийг

	Дайчин баатар Ленин удирджээ. 

	Ачит Лениний намтар болбол

	Ард түмний тэмцлийн түүх

	Түүний хийсэн ажил бүр

	Түмэн ардын тусад зорьжээ. 

	Орой болтол музейг үзлээ. 

	Олон ч юмыг ойлгож авлаа. 

	Бас цааш нь үзээд байвал

	Барагдах аргагүй их юм. 

	Их ч гэсэн нэг музейг

	Ихийн их Ленинтэй зүйрлэвэл

	Гадаад далайн усны санг

	Ганц дуслаар харуулсан мэт юм. 

	Нийт дэлхийн уул хадыг 

	Нэг чулуугаар үзүүлсэн мэт юм. 

	Гайхамшигт Лениний их хэрэг 

	Ганц музейд яаж багтах вэ?

	Даян дэлхийд түгж тарсан юм. 

	Дайчин тэмцлийн жолоо болсон юм. 

	Зөвхөн тэр музейгээс гараад

	Зөвлөлт орны байдлыг ч үзье. 

	Багш Лениний байгуулсан төр

	Бат бэхээр мандаад иржээ. 

	Хүн төрөлхтний найдвар болсон

	Хүчирхэг улс болоод иржээ. 

	Харгис фашистыг ялж дараад

	Хамаг дэлхийн соёлыг аварчээ. 

	Тэгш ёсыг тогтоож батлаад

	Тив бүхэнд дууриал болжээ. 

	Ажил хийдэг нь хоолтой болж

	Алхайж суудаг нь цээртэй болж

	Нийгэм журмыг байгуулж төгсөөд

	Нийтийн жаргалт коммунизмыг эхэлжээ. 

	Атомын хүчээр цахилгаан гаргаж

	Ардын тусад хэрэглэх болжээ. 

	Олны зовлонгийн булаг ширгэж

	Оргилсон ажлын бүтээл бадарчээ. 

	Ийм хэргийг Ленин эхэлсэн

	Ингэж тэмцэхийг Ленин заасан!

	Эрх чөлөөний ганц нарыг

	Эзэрхэг Раах залгиж чадсангүй. 

	Ардын засагт арваад улс 

	Алтан нар шиг нэмээд мандлаа. 

	Дурдсан улсын нэг болох

	Дундад улсад явж үзлээ. 

	Ажилчид, ноёдын ордонд амарч

	Тариачид, өрийн дансыг шатааж

	Түшмэд урт хумсаа тайрч

	Эхнэрүүд тэгш эрхийг эдэлж

	Хүний сэтгэлийн бөглөө онгойж

	Хүчирхэг олны чадал оргилжээ. 

	Ийм хэргийг Ленин эхэлсэн

	Ингэж тэмцэхийг Ленин заасан!

	Хамгийн түрүүнд Москвад хандаж

	Хайрт Ленинтэй биеэр уулзсан

	Танил нөхөдтэйгээ учирч яриад

	Тал нутгаараа явж үзэхэд

	Тайван жаргал бадран манджээ. 

	Тавтай амьдрал бүрдэн тогтжээ. 

	Харанхуй үеийн түүхээс үзэж

	Харгис ёсыг өвгөдөөс асууж

	Жаргалт амьдралыг биеэр бүтээж

	Жавхлант ардын хөдөлмөр оргилжээ. 

	Ачаа тээсэн тэмээн жингийн

	Аажим тайван алхмын хажуугаар

	Галт тэрэг цувж л байна. 

	Ган шувуу нисэж л байна. 

	Москва, Бээжин, Улаанбаатарыг 

	Мөнх найрамдлын зам холбожээ. 

	Морь сайн эдэлдэг малчин

	Мотор сайн эдэлдэг болжээ. 

	Талын малчин, хээрийн нүүдэлчин

	Тархай хүчээ эмхэлж аваад

	Бутархай ажлаа нэгтгэж хийхийг

	Бултаар элбээд оролдож байна. 

	Ийм хэргийг Ленин эхэлсэн

	Ингэж тэмцэхийг Ленин заасан!

	Дорно өрнө аль ч зүгт 

	Дотоод гадаад аль ч газар 

	Гаслан зовлонг арилгах тэмцэл

	Газар бүр бадран хөгжжээ. 

	Дайн дажингүй амар амьдрахыг

	Даян дэлхийн хүмүүс хүсэж

	Атомын зэвсгийн аюулыг эсэргүүцэж

	Ард түмэн тэмцэн хөдөлжээ. 

	Амьдралыг жаргал болгох хүсэлтэй

	Ажлыг чөлөөтэй болгох зорилготой

	Хөдөлмөрийн хүний сэтгэл зүрхэнд

	Хөвчин дэлхийн булан бүрд

	Багш Ленин байнга оршиж

	Баатар тэмцлийг зоригжуулж байна. 

	Ийм хэргийг Ленин эхэлсэн

	Ингэж тэмцэхийг Ленин заасан!

	Тэвчих бясалгах журмыг халсан

	Тэмцэх ялах уриаг гаргасан

	Мөнх Лениний амьдралыг мэдэхэд

	Музейд орж үзэхээр барахгүй

	Түүний заасан замаар явж

	Түүхт тэмцлийн магнайд зүтгэвэл

	Үлэмж багшаа ч ойлгож авна. 

	Үнэнч шавийн үүрэг ч биелнэ. 

	Ийм хэргийг Ленин эхэлсэн

	Ингэж тэмцэхийг Ленин заасан!

	 

	1955. 

	 


МИНИЙ СЭТГЭГДЭЛ

	 

	Номын утга нь тэнгэр мэт агуу, дэлхий мэт өргөн, далай мэт гүн юм. 

	Номыг унших нь тэнгэрт нисэж, дэлхийг тойрч, далайд шумбах мэт. 

	Номыг зохиогч нь тэнгэрийн нар, дэлхийд цэцэг, далайн дагина мэт. 

	Зохиогчтой уулзах нартай тунгалаг өдөр цэцэгт өргөн талаар, үлгэрийн дагинатай зугаалах мэт. 

	Зургийн цэцгийг үзэхэд сайхан боловч, амьд цэцгийг үзэх нь түүнээс илүү сайхан байдаг. 

	Цаасан дээр бичсэн номыг уншихад сонин боловч номыг зохиосон хүнтэй уулзах нь түүнээс илүү сонин байна. 

	 

	Зохиолч хүмүүс болбол ард түмний эрх жаргалын амьд ном, мэргэн багш, сайн нөхөр, хичээнгүй бүтээгч, зоригт байлдагч юм гэдгийг Ази-Африкийн зохиолчдын хурал дээр улам сайн мэдэж авлаа. 

	 

	1958. 

	 


ПИОНЕРИЙН СОНИНД

	 

	Арван таван настай пионерын сониныг

	Ах өвгөн настай миний ерөөх нь:

	Асуулт бүхэнд хариу болж байгаарай. 

	Алдаа бүхэнд залуур болж яваарай. 

	Амжилт бүхэнд дэмжлэг болж туслаарай. 

	Аз жаргалын түлхүүр болж нээгээрэй. 

	Аливаа хүүхдийн итгэл болж яваарай. 

	Ард түмний найдвар болж хөгжөөрэй. 

	Хуурай газар ус болж урсаарай. 

	Хувхай модонд чийг болж ундлаарай. 

	Харанхуй шөнө туяа болж сацраарай. 

	Хамаг хүүхдийн хань болж яваарай. 

	Усан далайд онгоц болж сэлээрэй. 

	Ургасан модонд навч болж найгаарай. 

	Улаан нарны гэрэл болж мандаарай. 

	Улс амьтны мөрөөдөл болж яваарай. 

	 

	1959. 

	 


ЦООРХОЙ ӨРМӨГ

	 

	Уудам талын дунд

	Уран цэцэг ургаж гэнэ. 

	Улам дэлгэрээд ирэхэд

	Улс бүхэн магтаж гэнэ. 

	Цочмог ширүүн салхинд

	Цоорхой өрмөг хийсэж гэнэ. 

	Цоорхой өрмөг хийсээд

	Цоморлиг цэцгийг бүрхэж гэнэ. 

	Өнгөт цэцгийн дотор

	Өргөст шарилж байж гэнэ. 

	Өргөст шарилжнаас зуураад

	Өнөөх өрмөг салдаггүй гэнэ. 

	Навсгар тэр өрмөг

	Нарны гэрлийг сүүдэрлэж гэнэ. 

	Намирах хурыг халхалж

	Навч цэцгийг гутааж гэнэ. 

	“Халамжит гэрэл чийгийг

	Хааж бөглөхөө боль

	Хар сүүдэрт өрмөг гуай

	Хажуу тийшээ зайл” гэхэд

	Олсон өрмөг ноён гуай

	Олон цэцгийг харааж гэнэ. 

	Омог хилэн нь бадарч

	Олиггүй юм чалчиж гэнэ:

	“Нар хур хоёр чинь

	Надаар дамжиж ирдэг юм. 

	Намайг хөөх гэдэг чинь

	Нарыг хөөсөн хэрэг. 

	Над байгаа цоорхой чинь

	Навсарч урагдсан юм биш

	Нар хурыг нэвтрүүлэх

	Нарийн оньсон хэмжээ юм. 

	Нас буяныг өршөөх

	Найгал мөнгөн тооно юм. 

	Тооногүй гэр байх уу?

	Толгойгүй хүн байх уу?

	Тооно толгой хоёр чинь

	“Би” гээд хашхирч гэнэ. 

	Торгоор хийсэн шүхэр чинь

	“Энэ” гээд магтаж гэнэ. 

	Тэгээд хэцүүдэж байтал

	Тэнгэрийн салхи хөдөлж гэнэ. 

	Тэвэрсэн шарилжнаас нь салгаад

	Тэр өрмөгийг хаяж гэнэ. 

	Алтан нарыг үзээд

	Ариун цэцэг жаргаж гэнэ. 

	Агаарын салхиар амьсгалаад

	Амтат жимс ургаж гэнэ. 

	Жимс үр бөнжигнөж

	Жигтэй дууг аялаж

	Цэцэг салхинд найгаж

	Цэнгэлийн дууг дуулсан нь:

	“Өглөө үдэш ээлжтэй 

	Өдөр шөнө ялгаатай

	Өрмөг данз солиотой

	Өөд уруу гүйлгээтэй

	Дулаан салхи хэрэгтэй

	Дур санал чөлөөтэй

	Туршлага идэвх ихтэй

	Тушаах зандрах багатай

	Ардаа хайрлах ихтэй 

	Амиа бодох багатай

	Аятай ёс батжихыг

	Аливаа цэцэг ерөөж гэнэ”. 

	 

	1959. 4. 9

	 


НАЙЗЫН ЗУГАА

	 

	Алтан наран

	өрнө зүг шингэхэд 

	Алман саран

	дорно зүгээс мандана. 

	Ажлын өдөр 

	албан цаг өнгөрөхөд

	Амран цэнгэх

	үдшийн цаг болно. 

	Шилдэг найз

	хуучин нөхөд уулзаж

	Шинэхэн байртай 

	нэг айлд цуглажээ. 

	Ширээн дээр 

	идээ будаа бэлтгээд

	Шилтэй архи 

	лонхтой дарс сөгнөөд

	Элдэв зүйлийн

	сонин юмыг хэлэлцэж

	Энд тэндийн 

	хачин явдлыг ярилцана. 

	Эргэн тойрны

	алдаа дутагдлыг шүүмжилж

	Эрхбиш түүнийг

	засах аргыг сүвэгчилнэ. 

	Гүцтэй архиар

	амаа чийглэж байгаад

	Гүрний ажлыг

	өндөр дуугаар ярилцана. 

	Гүехэн шогоор

	үгээ чимж байгаад

	Гүнзгий утгаар

	холын юмыг хэлэлцэнэ. 

	Зарим нь тэгээд

	ерөнхий ярианы далимаар

	Залуухан авгайд

	нүдээ ирмэж байх юм. 

	Зальтай нэг нь

	томоотой үг яриад

	Завсар чөлөөнд нь

	уулзах өдрөө болзох юм. 

	Тэр зэргийн

	дутагдал гарах боловч 

	Тэмдэглэж хэлэлгүй

	дуугүй орхиё, нөхөд минь,

	Тэргүүн зэргийн

	ажилтан биш гэлээ ч

	Тэд нар ер нь

	шударга сайн хүмүүс. 

	Одон медаль

	цөөнийг зүүсэн боловч 

	Олны дотор

	хүндийг олсон ах нар. 

	Онц гарамгай

	алдрыг эс олсон ч

	Овоо царайлаг

	журмыг мэдсэн эгч нар. 

	Буурал ах

	гэрийн эзэн бололтой. 

	Бужгар авгай

	түүний эхнэр янзтай. 

	Булцгар бүсгүй 

	тэдний охин лавтай. 

	Бултаар элбээд

	зочдыг хүндлэх ажилтай. 

	Хоёр хүү нь

	баярын захидал ирүүлж

	Хонгор дүү нь

	цэнгэлийн аялгуу хөгжимдөж

	Хосолж нийлээд 

	хорин таван жил

	Хотол жаргалыг

	эдэлсэн баярыг тэмдэглэжээ. 

	Анх зочид

	хэдэн хундага өргөлөө. 

	Аргагүй тэгээд

	эзний ээлж боллоо. 

	Ашгүй тэр

	үгээ хэлж эхэллээ

	Анхаарч бүгдээр

	түүний үгийг чагналаа. 

	“Та нөхдийг

	морилж ирсэнд талархъя.  

	Тавтай сууж

	цэнгэж наргихыг гуйя. 

	Танил ах чинь 

	ер нь өвгөн болжээ. 

	Тавиас цааш

	хэдийн өнгөрсөн би чинь. 

	Гэргий бид нар

	саяхан нийлсэн санагдах юм. 

	Гэрлэх хуримд

	та нарын зарим байлцсан. 

	Гэтэл санамсаргүй

	өчнөөн жил өнгөрлөө. 

	Хэрсүү бололгүй

	гэнэн хэвээр өвгөрлөө. 

	Урсгал муутай

	шандын шалбааг усанд

	Ундарга сайтай

	ариун булаг нэмсэн шиг

	Ухамсар муутай

	миний аж амьдралд

	Учирсан ханийн

	түшиг болсон нь багагүй. 

	Элсэн говьд

	далайн үүл ирэх мэт

	Энэ бүсгүй

	говийн эртэй нийлсэн юм. 

	Элбэг цэнгэлт

	эх нутгаа орхиод

	Энэ нутагт

	жаргалыг бас олсон юм. 

	Хаданд харвасан 

	сумын мөс бүтээн. 

	Харьд өгсөн 

	хүүхний бие мэндээ. 

	Хадамд ирээд 

	өнөр бүл болсон юм. 

	Хамаг олны 

	хайр хүндийг авсан юм. 

	Холбоо тогтсон 

	хоёр уул байвч 

	Хосолж нийлээд 

	нэг болдоггүй. 

	Хол төрсөн 

	хоёр хүн харин

	Хоорондоо учраад 

	нэг хүн шиг болдог.  

	Ертөнцийн чимэг 

	нар сар хоёр ч 

	Ер нэг ч

	уулзсан удаа байхгүй. 

	Ерөөлөөр учирсан 

	эр эм хоёр

	Ердөө бүр ч 

	холдсон удаа байхгүй. 

	Алтан зам маань

	зөрсөн удаа байвч

	Амин зүрх маань 

	үргэлж хамт байсан юм. 

	Амь насаа 

	нэгэнт холбосон хойно

	Ааш зангаа

	урваж хөрвөөд дэмий. 

	Зарим хүн

	дээлээ сольж амжилгүй 

	Завхайрч яваад

	эхнэрээ сольж амжих юм. 

	Залуу эхнэр нь

	гурвыг дамжсан түүхтэй. 

	Залгасан нөхөр нь

	дөрвийг сольсон намтартай. 

	Итгэх сэтгэлээр

	арилжаа хийж явдаг

	Ижилдэх ёсоор

	тоглоом хийж явдаг

	Ийм хүмүүс

	одоо бидний жигшил. 

	Ирээдүй цагт

	хүн бүхний жигшил. 

	Олиггүй хүмүүсийн

	тийм явдлаас жигшээд

	Олон нөхдийн

	сайн жишээг дагаад

	Одоо болтол

	журмыг чармайн сахиж

	Осол алдааг

	цөөн гаргаж явлаа. 

	Цөөн гэдгийг

	та нар өлгөөд авав уу?

	Цөм гайхаж

	ажиг сэжиг төрөв үү?

	Цөв тохиолдовч

	арилгаж чадах нь чухал. 

	Цөөн олон нь

	чухал биш” гээд

	Буурал ах

	халзан духаа илэв. 

	Бусдыг хараад

	баахан түгдэрч эхлэв. 

	Булай явдал

	дотор нь санагдаж байх шиг

	Булзаарч гарах

	аргыг эрж байх шиг. 

	Гэтэл дэргэдээс

	ам халсан найз нь

	Гэнэт асуултыг

	хурцаар тавьж эхлэв:

	“Гэргийгээс өөр 

	найз байсан бол ярь. 

	Гэм болохгүй

	нэгэнт өнгөрсөн юм” гэхэд

	Нөхөр ханьдаа

	нүдээ ирмэж дохиод

	Нөгөө ах чинь

	цааш нь ярьж эхлэв:

	“Нөхцсөн янаг

	ханилсан хайрт” гэхэд

	Нөхөд бүгдээр

	чихээ сонор болгов. 

	“Алдаа гээд

	миний боддог юмыг

	Амжилт гээд

	зарим хүн хэлэх юм. 

	Амжилт алдааг

	ялгаж чадахгүй явсаар

	Аль ч учрыг

	олж мэдэхгүй төөрсөөр

	Авгайгаасаа гадна

	хоёр найзтай болсон юм. 

	Аль эрт 

	эхэлсэн хэрэг боловч

	Арай ч бас

	өнгөрсөн хэрэг биш ээ. 

	Амраг гэргий минь

	түүнийг бас гадарлана. 

	Хоёр найзын

	нэг нь их удалгүй

	Холдоод явчихсан

	намайг бүр орхиод. 

	Хонгор түүний 

	хойноос бас санах юм. 

	Хорвоо гэдэг 

	тийм байдаг юм хөөрхий. 

	Дараах найз нь 

	дарлаж гүйцлээ намайг. 

	Дандаа дэргэдээ 

	авч байх гэх юм. 

	Даанч хэцүү 

	найз түүний үгийг

	Даваад гарах 

	чадал над алгаа!

	Хаяад гарахад 

	араас дуудаад байх юм. 

	Хайртай болохоор 

	буцаад очих юм аргагүй. 

	Харласан гайхал 

	миний хохио, хөөрхий. 

	Хайрт эхнэрээс 

	тэр л салгаж мэднэ. 

	Явдлыг хэлээд 

	нэрийг нуугаад яах вэ. 

	Ямар ч болсон 

	үнэнээ цөм хэлчихье. 

	Ядсан намайг 

	битгий шоол, нөхөд минь. 

	Янзын юм 

	хэнд ч тохиолдож болно. 

	Хэдийн хаясан нь 

	уран зохиол авгай. 

	Хэзээ ч салдаггүй нь 

	эрдэм судлал хүүхэн. 

	Хэрэгтэй юмыг 

	бага бүтээсэн би чинь

	Хэнээтэй болтлоо 

	тэр хоёроор оролдсон юм. 

	Хийх бүтээлд 

	баяр цэнгэл хослуулж

	Хишигт хуримд 

	инээд наад нэмэрлэж

	Хийдэг ажлаа 

	эхнэр хүүхнээр зүйрлэж

	Хэр баргийн 

	шог шүлэг бичлээ. 

	Ярайж суусан 

	сайхан нөхдөө харахад

	Яруу үгийг ч 

	урсгаж хэлмээр болох юм. 

	Ятга хуурын 

	сайхан эгшгийг сонсоход

	Ядарсан хөл минь 

	бүжиг эргэмээр болох юм. 

	Сайн нөхдөө 

	цуглаж ирсэнд баярлаад

	Салсан янаг 

	уран зохиолыг уриад

	Самбаа чөлөөндөө 

	хэдэн бадаг найруулав. 

	Эцэс сүүлд нь 

	нөхдөдөө жаргалыг ерөөе. 

	Эхнэртээ би чинь 

	урт наслахыг ерөөе. 

	Эрдмийн талбарт 

	амжилт олохыг хичээе. 

	Эрхэмсэг зохиолоор 

	эргэж оролдохыг чармайя. 

	 

	1960. 

	 


ЕРТӨНЦИЙН ЧИМЭГ

	(“Үлэмжийн чанарыг” дууриалган зохиов)

	 

	Үзэмжит өнгийн сайхан

	нүдний чимэг гэвэл:

	Үүлгүй тэнгэрт мандсан

	алтан наран сайхан. 

	Үржилт дэлхийд ургасан

	алаг цэцэг сайхан. 

	Үргэлж хөдөлмөр хийсэн

	чийрэг бие сайхан. 

	Үнэнч янагийн царай нь

	тэр бүгдийн дээж

	Яруу дууны сайхан 

	чихний чимэг гэвэл:

	Ян ууланд донгодсон

	хөхөөн дуу сайхан. 

	Ятга хуурын хангинасан

	уран эгшиг сайхан. 

	Ямагт сэтгэлийг хөдөлгөсөн

	уянгын ая сайхан. 

	Янаг хонгорын дуу нь

	тэр бүгдийн дээж. 

	Сэнгэнэх үнэрийн сайхан

	анхилуур чимэг гэвэл:

	Сэрүүн уулыг бүрхсэн 

	зандны үнэр сайхан. 

	Сэлүүн талыг хучсан 

	агийн үнэр сайхан. 

	Сэвүүн утааг тунаруулсан 

	хүжийн үнэр сайхан

	Сэтгэлийн хайртын үнсэх нь 

	тэр бүгдийн дээж. 

	Амсах амтны сайхан 

	хэлний чимэг гэвэл:

	Аяганы амсрыг бялхаасан 

	айраг цагаа сайхан. 

	Ардын цэнгэлийг мялаасан 

	архи сархад сайхан. 

	Амтны охийг багтаасан 

	алим жимс сайхан. 

	Амраг хүүхний уруул нь 

	тэр бүгдийн дээж

	Таалж хүрэлцэхэд зөөлхөн 

	биеийн чимэг гэвэл:

	Талмин жороо морийг 

	унаж явахад зөөлхөн. 

	Тансаг торгон хувцасыг 

	эдэлж явахад зөөлхөн

	Тахиа нугасны дэгдээхийг 

	илж үзэхэд зөөлхөн

	Тавилант янагийн таалах нь 

	тэр бүгдийн дээж. 

	Дэлгэр жаргалын сайхан 

	ертөнцийн чимэг гэвэл:

	Дээр дорын ялгаагүй 

	тэгш эрхтэй сайхан

	Дэлхий даяар амгалан 

	эв найртай сайхан

	Дэгжиж хөгжихийн баталгаа 

	бүтээх ажилтай сайхан. 

	Дэргэдэх ханийн зүтгэл нь 

	тэр бүгдийн дээж. 

	 

	1960. 12

	 


СҮХ

	 

	Түг түг гэж үүд цохиод

	Түшмэл янзын хүн орж ирээд

	“Түр хэрэглэе.  Ах минь” гээд

	Түлээний сүхийг аваад гарлаа. 

	Түүнээс хойш олон хонолоо

	Түшмэл нөхөр эргэж ирсэнгүй

	Түр биш бүр авсан 

	Түүний учрыг хожим мэдлээ. 

	Хураасан түлээ элбэг байвч

	Хурц сүхгүй хэцүү байлаа

	Худалч хүнд итгэсний гай

	Хувьд тусаж гай боллоо. 

	Сүү халаая гэж хүүхэд уйлах юм. 

	Сүх яав гэж эхнэр уурлах юм. 

	Гай болоход нэрийг асуусангүй

	Гарз болоход сүх байдаггүй

	Үүнээс хойш миний дотор 

	Үргэлж сэжиг төрдөг боллоо. 

	Үнэн зүрхнээс итгэх сэтгэл

	Үүрд надад ховор боллоо. 

	Түмэн хүнд итгэж байдаг

	Төрөлхийн миний сайн сэтгэлийг

	Төлдөрийн өнөөх муу хүн

	Төмөр сүхний хамт хулгайлжээ. 

	Иртэй сүхийг олоход амархан

	Итгэлтэй сэтгэлийг олох хэцүү

	Итгэх сэтгэлийг хулгайлж авахаас

	Илүү хортой юу ч байхгүй. 

	 

	1961. 

	 


ЦЭЦЭГ

	 

	Хаврын цэцэг ургаж гэнэ. 

	Халуун наранд дурлаж гэнэ. 

	Халуун нарыг ширтсээр

	Хатаж буурахад хүрч гэнэ. 

	Хар үүл гарвал 

	Хаврын цэцэг дэлгэрнэ дээ. 

	Бадам цэцэг ургаж гэнэ. 

	Бараан үүлэнд дурлаж гэнэ. 

	Бараан үүлэнд сүүдэртсээр 

	Бас л буурахад хүрч гэнэ. 

	Бадралт нар л гарвал

	Бадам цэцэг дэлгэрнэ дээ. 

	Намуу цэцэг ургаж гэнэ. 

	Наранд дурлахаар барахгүй 

	Үүлэнд бас дурлаж гэнэ

	Нар үүлний тэтгэмжээр 

	Найган найган ургаж гэнэ. 

	Нар бороо л хосолбол 

	Ямар ч цэцэг дэлгэрнэ дээ. 

	 

	1961. 

	 


ДУЛМАА ОХИНДОО ДУРСГАВ

	 

	Намар болоход 

	навч цэцэг гандав.  

	Нас ахихад 

	бидний үс бууралтав. 

	Навч шарлахад

	сайхан жимс боловсров. 

	Нас өтлөхөд 

	отгон үр төрөв. 

	Од шиг цогтой 

	мойл хар нүдтэй

	Отгон төрсөн 

	охиноо бид хайрлана. 

	Одоо тэр минь 

	долоон нас хүрсэнд

	Олны хамт

	жаргаж явахыг ерөөнө. 

	 

	1961. 8. 12

	 


БАЛБАР ДАРХАН

	 

	Элсэн говь нутагт

	Эрдэмтэн шүлэгч байсан гэнэ. 

	Эгшигт сайхан шүлгий нь

	Эрж олохоор мордлоо. 

	 

	Хад элс ээлжилсэн

	Харгуй замаар явлаа

	Харгана заг сэрвийсэн

	Хахир говийг тууллаа. 

	 

	Мэлийсэн хөх тэнгэрт

	Мэнэрсэн униар татах юм. 

	Цэлийсэн уужим говьд

	Цэхийсэн тойром цайрах юм. 

	 

	Хонуут өнжүүт явахад

	Хоёрхон хүн дайралдлаа. 

	Хоосон цөлөөс номыг 

	Олохгүй гэж бодогдлоо. 

	 

	Тэгээд нэг харсан чинь 

	Тэнгэрт утаа суунаглав. 

	Гайхаад нэг чагнасан чинь

	Газарт мотор дүнгэнэв. 

	 

	Зүүдлээд сэрсэн юм шиг

	Зүүншээ барууншаа харлаа. 

	Зүүн Баяны уурхай

	Зүг бүрд маань сүндэрлэв. 

	 

	Газрын тосон эрдэнийг

	Ган торхоор ачиж байна. 

	Гавшгай ажлын бүтээлийг

	Гайхаж барахаар биш байна. 

	 

	Цөл биш эзэнтэй

	Цөөн биш баялагтай

	Цөөрөм бүрд устай

	Цөцгийн тос шиг нутаг байна. 

	 

	Баян булгийг уруудаад 

	Бас цааш явлаа

	Балбар дархны гэрт

	Балбаж очоод буулаа. 

	 

	Ариун булгийн усанд

	Ангир галуу ганганана. 

	Ахмад дархны гэрт

	Алх дөш хангинана. 

	 

	Ороод өвгөнтэй мэндэлж 

	Овог нэрээ асуулцав. 

	Онцгой хэргээ ярилцаж 

	Ойлгож учраа мэдэлцэв. 

	 

	Халуун цайгий нь уунгуут

	Харж юмы нь ажиглав. 

	Ханандаа арваад бууг

	Хантайрч өлгөсөн байлаа. 

	 

	“Элдэв зэвсгийг цөөлөхийг 

	Энд тэндгүй чармайхад

	Энэ олон буугаар 

	Эрхэм өвгөн яах нь вэ?

	 

	Бүх зэвсгийг хураахыг 

	Бүгдээр оролдож байхад

	Бүрэн зэвсэгт нэг хүн 

	Бөглүү говьд нэг байна” гээд 

	 

	Өвгөнд тоглож хэллээ. 

	Өөрсдөө бас инээлдэв

	Өвгөн бас инээгээд

	Өөдөөс хариу хэлэхдээ:

	 

	“Энэ говийн анчид

	Эвдэрхий буугаа авчраад 

	Эрхбиш засаад өгөхийг

	Эрэмдэг надаас гуйх юм. 

	 

	Сайхан бараа элбэг ч

	Сайн буу ховор юм. 

	Сайн буугүй болоод

	Саарал чононд дийлдэх юм. 

	 

	Агнах буугүйг мэдээд

	Араатан чоно даврах юм. 

	Аюулт чоно олшроод

	Адгуус малыг идэх юм. 

	 

	Аливаа хүнийг зэвсэглээд

	Ард олныг алуулснаас 

	Анчин хүнийг зэвсэглээд

	Чоныг алуулбал дээр” гэж

	 

	Дархан өвгөн хэлээд

	Дайны зэвсгийг эсэргүүцэх

	Даяар олны оролцсон

	Дайчин тэмцлийг сайшаав. 

	 

	“Аливаа хүнийг зэвсэглэж

	Ард олныг алуулснаас 

	Анчин хүнийг зэвсэглээд

	Аюулт чоныг алуулах”

	 

	Айхтар мэргэн үгийг 

	Амандаа бид давтлаа. 

	Ард олондоо сонсгохыг

	Зүрхэндээ бид шийдлээ. 

	 

	Балбар дархан тэгээд

	Балт дөшөө цохиод

	Бараан авдраа уудалж

	Баринтагт номуудыг гаргав. 

	 

	Энэ номын дотор нь

	Эрсэн шүлэг маань байлаа. 

	Эрдэнэ ноён хутагтын

	Эгшигт зохиолыг оллоо. 

	 

	Авдраар дүүрэн номтой

	Арван хуруундаа чадвартай

	Амгалан тайвны хүсэлтэй

	Алдарт дарханд биширлээ. 

	 

	Хахир говьд эрдэнэ бий. 

	Хазгар өвгөнд эрдэм бий. 

	Хар авдранд ном бий

	Хамаагүй басаж болохгүй. 

	 

	1962.

	 


ХОНД

	 

	Аглаг бөглүү өргөн өтгөн ойн гүн нь 

	Арай Хондоогийн алдар нэртэй биш байх даа

	Арван гурван рашаан булаг ус нь 

	Ард олноо анагаан эмчилдэг увидастай биз ээ

	Алтан тариагаа ургуулж боловсруулж 

	Арвайн гурилын дээжээ зүг бүртээ тээж

	Арилжин наймаалдаг тосгон суурин байсан юм уу даа 

	Алтан дэлхийн хөрсөн дээр чинь 

	Амьдрал түүхийн баримт үлдэж дээ 

	Авьяас билэгт уран дархчуулын  бүтээл нь 

	Аглаг ойн гүнд түүх өгүүлж байна уу даа 

	Амралт сувиллын газар байгуулсанаас хойш 

	Алдар нэр нь уламжлан сэргээ юү дээ

	Айл зэргэлдээ  найрамдалт орноос хүртэл

	Аялан жуулчлагч сэтгэл татагдан ирээд 

	Алжаал тайлан амарч жаргадаг орон болсон юм уу даа

	Алс хэтдээ үүх түүхийг чинь судлах залуус ирнэ дээ 

	 

	1962.8.26

	 


Уулын оргилын цасыг...

	 

	Уулын оргилын цасыг6

	Усны загас мөрөөдөв

	Уулын оргилын цас

	Улаан наранд хайлав

	Уулын цасыг хайлаад

	Ус болоод ирэхэд

	Усны загас голж

	Ус хэрэггүй гэх юм

	Урсгал сайхан мөрнийг

	Уулын бүргэд мөрөөдөв

	Урсгал сайхан мөрнөөс

	Уур манан дэгдэв.

	Усыг манан болоод

	Уулыг бүрхээд ирэхэд

	Уулын бүргэд голж

	Манан хэрэггүй гэх юм.

	Хол байхад мөрөөдөж 

	Ойр болоход голдог

	Хорвоо ертөнцийн жам юм

	Хойшид засах ёс юм.

	 

	1962.9.11

	 


ЯНАГИЙН ЗАХИДАЛ

	 

	Хөндийн салхи сүнгэнэж цагаан цасыг арчина. 

	Хөр болсон цас нь алтан дэлхийг бүрхэнэ. 

	Хөлдүү болсон дэлхий чулуун эрдэнийг өвөрлөнө. 

	Хөдөөний нэг малчин хоёр эрдэнийг өвөрлөнө. 

	Хөдсөн дээлийн өвөрт нь мянган төгрөг байжээ,

	Хөөрхөн янагийн ирүүлсэн шинэхэн захидал байжээ. 

	Хөдөөний тэр залуу өврөө нэг уудлав. 

	Хөөрхий тэрний хадгалсан хоёр эрдэнэ гээгджээ. 

	Хөлсөнд авсан мөнгийг дахиад олж болно

	Хөөрхөн янагийн хаягийг одоо яаж олох вэ?

	Хөрслөг сайхан царай нь хөндийн цас шиг цайрав. 

	Хөдлөх улаан зүрх нь хөлдсөн газар шиг хөшив. 

	Дугтуйд багтах цаас чинь хаврын нар шиг ачтай

	Дуслын чинээ бэх чинь зуны бороо шиг тустай. 

	Дурайсан хар үсэг чинь намрын тариа шиг шимтэй

	Дурлал хайрын үг чинь өвлийг ялах илчтэй. 

	Дурсах захидлаа бичихийг хонгор бүсгүйд сануулъя. 

	Дулаан байшинд суугаад хөдөөг битгий мартаарай. 

	Дуулал цэнгэлийн дунд янагаа битгий орхиорой. 

	Дурлал гэдэг мөнх шүү цагийн улирал биш шүү. 

	 

	1964. 

	 


ЦЭРЭГ НӨХДӨД ХЭЛЭХ ҮГ

	 

	Цэргийн нөхдөд хэлэх

	Цэцэн үг цөөрөвч

	Байлдагч нөхдөд хэлэх

	Баярын үг хэд байна. 

	 

	Энэ жилийг бид нар 

	Энх жил болгоно

	Дайны хэнээтэн бүхнийг

	Дарах он болгоно. 

	 

	Цэрэг гэдэг үгийг

	Дайн гэдэг дагахгүй

	Цэрэг дайн хоёрыг 

	Энх тайвнаар солино. 

	 

	Буугийн дууны оронд

	Хөгжмийн аялгуу хангинана. 

	Дарийн утааны оронд

	Хүжийн үнэр анхилна. 

	 

	Алах зэвсэг бүхнийг

	Бүтээх багажаар солино. 

	Хараах үг бүхнийг 

	Ерөөх үгээр солино. 

	 

	Энэ зорилгын төлөө

	Эв найрамдлын төлөө

	Цэрэг бэлэн байгаарай

	Зэвсгээ хурц байлгаарай. 

	 

	1965. 

	 


ЯН РАЙНИСЫН НОМ

	 

	Тал говийн малчин би

	Тансаг сайхан Латвид очлоо. 

	Тансаг Латвийн ард олон

	Танил нөхөд шиг угтаж хүндэллээ. 

	 

	Цэнхэр далайн хөвөөгөөр явж

	Цэлмэг тэнгэрийн агаараар амьсгалж

	Цэнгэлт ардын жаргалыг бахдаж

	Цэцэн ухааны бүтээлийг сонирхов. 

	 

	Нарсан модны ойгоор зугаацаж 

	Навч цэцгийн үнэрийг бахдаж

	Найз нөхдийн гэрээр орж

	Нандин сэтгэлийн үгээ ярилцав. 

	 

	“Эрх чөлөөт Оросын түшгээр

	Эрх чөлөөт Латвийг байгуулах”

	Эрхэм шүлэгч Райнисын мөрөөдөл

	Энэ өдөр биелснийг үзлээ. 

	 

	Энэ нутгаас буцаж ирэхдээ 

	Элгэндээ тэвэрч авчирсан юм минь 

	Эрдэнийн дээд эрдэнэ болсон

	Эрэлхэг Райнисын зохиолын цомирлиг. 

	 

	Авчирсан номоо дэлгээд үзэхэд

	Алсын Латви сэтгэлд тодорно

	Ард түмний нь амьдрал хөгжил 

	Агшин зуур нүдэнд дурайна. 

	 

	1967. 

	 


ЦАРСНЫ НАВЧИЙГ

	 

	Царсны навчийг шарлаад байхад

	Нарсны мөчир ногоороод байдаг. 

	Цагаан хусыг хатаад байхад

	Цармын арц нойтон байдаг. 

	Хээрийн ногоог хуурай байхад

	Хэцийн зээргэнэ сөлтэй байдаг. 

	Дэлхийн ургамлыг нойрсож байхад

	Дээрх гурав сэргэг байдаг. 

	Энэ тухай домог байдгийг 

	Эрхэм нөхдөд ярьж өгье. 

	Эрт урьдын нэгэн цагт

	Эзэн хурмастын ширээнээс

	Мөст Сүмбэрийн цагаан хэрээ

	Мөнхийн усыг шүүрч аваад

	Мөнөөх гуравт цацсан учраас

	Мөнх ногоон болсон түүхтэй. 

	Урьдын домгоор жишээ болгож

	Уран зохиолын амьдралыг хэлэлцье. 

	Уран зохиол нэмэгдээд байхад

	Унших зав ховордоод байна. 

	Өндөр Алтайг давж болно. 

	Өргөн говийг туулж болно. 

	Өдөр бүр нэмэгдсээр байгаа

	Өчнөөн зохиолыг уншиж амжихгүй. 

	Тэгэхлээр аргагүй, цагийн эрхээр

	Тэр зохиолын зарим нь мартагдана. 

	Маяковский, Горькийн уран бүтээл шиг

	Магад сайн шалгарч үлдэнэ. 

	Октябрийн ариун усаар чийгтсэн

	Ийм л зохиол мөнх үлдэнэ. 

	Ирээдүй цагийн шалгалтыг давна. 

	 

	1967. 11. 25

	 


ЭНХРИЙ ЖҮЖИГЧИН МАТАДЫН ЦЭВЭЭНЖАВТ

	 

	Эх нутгийн чимэг болсон

	Энхрий жүжигчин Матадын Цэвээнжавт7 

	Энэ Монголын шүтээн болсон

	Энэтхэг хүүхний зургийг бэлэглэе

	Матад гэдэг сайхан уул

	Манай нутгийн алдартай уул

	Цэвээн гэдэг билэгтэй хүүхэн

	Цэнгэлт урлагийн цуутай бүсгүй

	Урлагийн булгийн ариун ундраа

	Улс ардын баярын магнай

	Уужим талын сайхан сонгино

	Уг нутгийн бидний бахдал

	 

	1967

	 


АЛС ХОЛЫН НУТАГТ

	 

	Алс холын нутаг зорилоо

	Асралт сайхан оронд очлоо

	Ариун далайн хөвөөнд хүрлээ

	Амран жаргаж байлаа бид

	Өглөө нар ургаж байлаа

	Өргөн далай мяралзаж байлаа

	Өгөөмөр дэлхий мишээж байлаа

	Өлзийт өдөр эхэлж байлаа

	Хаш болор хадны ёроолд

	Хайрга алтан элсний дээр

	Хар далайн цагаан долгионд

	Хамаг биеэ угааж суулаа

	Далайн долгион гадагш цалгилавч

	Дахиад далайдаа үргэлж буцах юм

	Дандаа бие минь алсыг зоривч

	Дассан нутагтаа үргэлж буцах юм

	Усан дээгүүр ургаж мандсан

	Улаан нарыг хараад бодлоо

	Уул нутагт минь үд болж

	Учралт нөхөд минь амарч байгаа даа

	Цэнхэр далайн оюун мандалд

	Цэвэрхэн хүүхэн галуу шиг хөвнө

	Цээжин дотор минь монгол бүсгүй

	Цэцгийн доторх жимс шиг санагдана

	Эвхэж барьсан сониноо дэлгээд

	Элдэв газрын мэдээг уншлаа

	Эрээлсэн олон үсгийн дотроос

	Эх нутгийн сониныг эрлээ

	Энэ бие минь харь холд байвч

	Элэг зүрх минь эх орондоо уяатай

	Эргэлдэх нүд минь элдвийг үзэвч

	Элбэрэх сэтгэл минь нэгийг л мөрөөднө. 

	 

	1969

	 


ҮРГЭЛЖ АЙЖ АМЬДРАХ НЬ

	 

	Үргэлж айж амьдрах нь

	Хүний адгийн амьдрал

	Үргэлж айлгаж амьдрах нь

	Адгуусны дээд амьдрал

	Хүнээс та айдаг бол

	Гэмт хэргийг хийжээ

	Хүнийг та айлгадаг бол

	Араатны дүрийг олжээ

	Айх айлгах хоёул

	Ардын журамд харшлал

	 

	1969. 5. 25

	 


ИЛЬИЧ БАГШ

	 

	Алтан дэлхийг донслуулж явсан

	Аугаа далайг долгилуулж явсан

	Агаар тэнгэрийг доргиулж явсан

	Ардын зоригийг догдлуулж явсан

	Аз хийморийг бадруулж явсан

	Аварга Лениний амьдрал мөнх!

	Хөрөнгөт ертөнцийг цөм цохисон

	Хөнөөлт дайсныг бут ниргэсэн

	Хөдөлмөрийн хүний багш болсон

	Хөтлөх намын залуур болсон

	Хөгжих нийгмийн дархан болсон

	Хүндэт Лениний бүтээл мөнх!

	Үлэмж Лениний амьдрал бүтээл

	Үй түмэн шавьдаа шингэсэн

	Үргэлж мандах шинэ нийгмийн

	Үнэн зүрх нь тэр болж лугшсан!

	Үүрд орших жаргалт ёсны

	Үзэл санаа нь тэр болж дэлгэрсэн!

	 

	1970. 4. 19

	 


Хайрт нөхөр Бөхийн Баастын...

	 

	Хайрт нөхөр Бөхийн Баастын

	Хагас зуу насласны баярт

	Хамаг зохиолын өчүүхэн дээжээ

	Хандив болгож өргөн барив

	Тамир орж хашир суусан

	Тавин насаа зуу хүргэж

	Тааламжит зохиол уран бүтээлээ

	Таван зуугаас мянгад хүргэж

	Танил бидний бахдал болж

	Тал нутгийн чимэг болж

	Тавтай жаргаж азтай явахын

	Тансаг ерөөлийг дэвшүүлэн айлгая.

	 

	1971.9.10

	 


ЭХ ОРНЫ ДУУДЛАГА

	 

	Ажил хийгээд амьдарч байлаа

	Алба хаагаад зүтгэж байлаа

	Алсыг мөрөөдөн хол явлаа

	Ажлаа сольж амьдралаа шинэчлэлээ

	Очсон газартаа дуртай байлаа

	Олон нөхдөдөө найртай байлаа

	Олигтой сайхан амьдарч эхэллээ

	Гэвч би нутгаа санах юм

	Гэдрэг буцахыг заримдаа хүсэх юм

	Алтан туяат эх орон минь

	Алсад байгаа намайгаа дуудах юм

	 

	1972. 9. 10

	 


МӨРӨӨДӨЛ

	 

	Хайрлах янагтайгаа уулзахад

	Хаврын цэцэг шиг дэлгэрэх юм

	Хайрт түүнээсээ салахад

	Намрын навч шиг хатах юм

	Хатсан навч унавч

	Хавар болоход ургана

	Хайрын сэтгэл бат бол

	Хагацах салах ч гайгүй

	Алд бие минь холдовч

	Амраг сэтгэл минь ойртоно

	Амраг сэтгэл бат бол

	Алс хол ч гайгүй

	Гадаа гараад харахад

	Газар тэнгэр мэлцийх юм

	Гансарч гэртээ суухад

	Ганц л тэр минь санагдах юм

	Учрах цагаа бодоход

	Урам зориг сэргэх юм

	Урам зоригоо сэргээхэд

	Ухаан билэг тодрох юм

	Мөрөөдөж байгаад уулзах

	Мөн ч сайхан жаргал даа

	Мөнхийн тэр жаргал

	Мөдхөн ирэх болоосой

	 

	1972. 9. 19

	 


УУЛЗАЛТ

	 

	Амраг хайртаасаа салаад

	алс газар явахад

	Амьдралын шинж хувирч

	эрээн зураг шиг боллоо

	Амьсгалын илч буурч

	хүйтэн салхи шиг боллоо

	Алхдалын тамир суларч

	бүдрэх халтирах боллоо

	Будагтай тэр өрмөгийг

	утгатай зураг болгож

	Булингартай тэр салхийг

	аятай сайхан болгож

	Булчинтай гар хөлийг

	тамиртай чийрэг болгож

	Бултыг гоёж амьдруулагч нь

	ганцхан янагийн уулзалт

	Уран зургийг үзэхэд 

	будаг өрмөг харагдах юм

	Урин салхийг сөрөхөд

	агаарын булингар үнэртэх юм

	Унаж бүдрээд босоход

	тээглэсэн бартаа байхгүй юм

	Урам зориг буурсан минь

	ганцаар болсны шалтгаан

	 

	1972

	 


АЛТАН ГУРГАЛДАЙ

	 

	Алсыг зорьсон алтан гургалдай

	Анхны үед мөнгөн гургалдай болоод

	Адаг сүүлд нь мөсөн гургалдай болсон

	Алдарт домгийг олон хүн мэднэ

	Амьдралын сургаал болмоор домог шүү

	Мөнгөн гургалдай минь мөдхөн харь даа

	Мөнгийг алт болгох шидэт үлгэр бий. 

	Мөсийг ус болгох нарны илч бий

	Мөхөөлдсөн зүрхийг гэсгээх галын оч бий

	Мөрөөдсөн сэтгэлийг баясгах янагийн хайр бий

	 

	1972. 10. 5

	 


ХОЖУУЛ

	 

	Алтан нарыг шингэхлээр

	Алд дэлэм хожуул

	Амраг хүүхний дүрстэй

	Адил болоод харагдах юм

	Хожуулын дэргэд очихгүй

	Холуур тойрдог байлаа

	Хонгор хүүхнээ бодоод

	Холоос хардаг байлаа

	Саяхан нэг өдөр

	Сайн нөхөртэй уулзаад

	Санасан үгээ ярилцсаар

	Санамсаргүй хожуулд тулгарав

	Өнөөх сайхан дүрс чинь

	Өгөр хожуул боллоо

	Өөрийн эрхгүй үрчийж

	Өрөөсөн нүдээ анилаа

	Үгүй, хөөе, байзаарай

	Үлтэрсэн хожуулын дээрээс

	Үнэхээр сайхан найлзуур

	Үндэслэн ургаж байлаа

	Найлзуурын үзүүрт навч

	Навчны үзүүрт жимс

	Намайг хараад мишээх мэт

	Хамгийн сайхан мод бол

	Харласан энэ хожуул

	Холоос харахад хосгүй

	Ойроос харахад онцлог

	Би түүнийг хардаг

	Бие сэтгэлээ баясгадаг

	Дэргэд нь очоод зогсдог

	Дээрх найлзуурыг хамгаалдаг. 

	 

	1973 (?)

	 


ЦАГААН ШҮХЭРТИЙН ТАРНИ

	(Төвдийн домог)

	 

	“Ачит Цагаан шүхэртийн тарни

	Амь насыг хамгаалж чадна

	Аюул бүхнээс аварч чадна” гэж

	Амьтан бүхэн яриад байхыг

	Гань мунхаг өвгөн сонсоод

	Гайхамшигт тэр тарнийг бичүүлж

	Ганц ямааныхаа хүзүүнд зүүгээд

	Гадагш бэлчээхийг эмгэндээ хэлэв

	Хөгшин эмгэн ямаагаа тууж

	Хөдөө газар аваачаад орхив. 

	Хөх чоно давхиж ирээд

	Хөөрхий ямааг бариад идчихэв. 

	Өнөөх эмгэн гэртээ ирээд

	Өлөн чонын бузар явдлыг

	Өвгөн нөхөртөө тоочиж хэлэв. 

	Өвгөн нөхөр нь гайхаж асуув:

	“Эрдэнэ, “Цагаан шүхэртийн” тарни

	Элбэрэл тус болсонгүй гэж үү?

	Ээлт сахиус нь яав?” гэхэд

	Эмгэн өвгөндөө хариу хэлэв. 

	“Тарнитай сахиус их ачтай юм. 

	Тарнигүй биеийг нь чоно идчихлээ. 

	Тарни зүүсэн хүзүүнд нь хүрээд

	Танхай чонын тамир дуусжээ. 

	Араатан чоно хүчтэй боловч

	Адистай сахиусыг дийлж чадсангүй. 

	Ам нь зуурч хоолой нь бөглөрөөд

	Алсын уул өөд зугтаав” гэж

	Саарал чоно сэглэж орхисон

	Сахиустай хүзүүг өвгөндөө үзүүлжээ. 

	Бурхантай сахиусыг өвгөн авч

	Буурал толгойдоо хүргэж мөргөөд

	Эмгэн өвгөн хоёул зөвлөж

	Эрдэнэ сахиусаа олон хувааж

	Энгэр, хормой, бүс, малгай

	Энд тэндээ шидэж зүүв. 

	Амь “хамгаалах” сахиустай өвгөн

	Айх аюулгүй зоригтой эмгэн

	Азай буурал хоёр хөгшин

	Айл хэсэж амиа тэжээв. 

	Үнэн ийм сүжигтэй хоёр

	Үргэлж зүүх сахиустай хоёр

	Эрт цагт байсан гэдэг. 

	Энэ цагт байхгүй байхаа. 

	 

	1974. 

	 


ХОНГОР МИНЬ

	 

	Огторгуйн дундаас наран болсон

	Одны дундаас цолмон болсон

	Олны дундаас онцгой болсон

	Орчлонгийн дундаас жаргал болсон

	Хонгор минь, хонгор минь

	Хорвоогийн жаргал минь

	Нарнаас илүү гэрэл болсон

	Найзаас илүү дотно болсон

	Сарнаас илүү саруул болсон

	Санаснаас илүү дотно болсон

	Хонгор минь, хонгор минь

	Хорвоогийн жаргал минь

	Уснаас тунгалаг болор болсон

	Уулнаас өндөр нөмөр болсон

	Галаас халуун илч болсон

	Газраас зузаан тулгуур болсон

	Хонгор минь, хонгор минь

	Хорвоогийн жаргал минь

	Төмрөөс бат найдвар болсон

	Төрснөөс бат янаг болсон

	Чулуунаас хатуу итгэл болсон

	Чухлаас чухал янаг болсон

	Хонгор минь, хонгор минь

	Хорвоогийн жаргал минь

	Хаврын цагт найлзуур болсон

	Зуны цагт цэцэг болсон

	Намрын цагт жимс болсон

	Өвлийн цагт өл болсон

	Хонгор минь, хонгор минь

	Хорвоогийн жаргал минь

	Идэр насанд ивээл болсон

	Залуу насанд заяа болсон

	Хижээл насанд хишиг болсон

	Өтлөх насанд өлзий болсон

	Хонгор минь, хонгор минь

	Хорвоогийн жаргал минь

	Уулзаж ярьсан нэг өдөр

	Урт насны жаргалтай тэнцэнэ. 

	Хамт байсан хоёр өдөр

	Хамаг насны жаргалтай тэнцэнэ. 

	Хонгор минь, хонгор минь

	Хорвоогийн жаргал минь

	Хайрт минь, хайрт янаг минь

	Хамт жаргахын хутгийг гуйя

	Хонгор минь, хонгор янаг минь

	Хойшдоо жаргахын хутгийг гуйя

	Хонгор минь, хонгор минь

	Хорвоогийн жаргал минь

	 

	1974. 2. 24

	 


УЛААНБААТАРТ ОРШИН СУУГЧ МАТАД СУМЫН ХҮМҮҮСЭЭС ӨӨРИЙН СУМЫН ТАВИН ЖИЛИЙН ОЙД ЗОРИУЛСОН ЕРӨӨЛ(өөс)

	 

	Улаанбаатарт суухдаа бид

	Уул нутгаа мөрөөдсөөр байна

	Унасан газар угаасан усаа

	Уушиг зүрхэндээ хадгалсаар байна. 

	Эх нутгаасаа хол оршивч

	Элэг зүрх минь тэнд байна 

	Хайрт нутгаасаа алс байвч

	Халуун сэтгэл минь тэнд байна

	Матадад төрсөн бидний сэтгэл

	Матад хаандаа уяатай байна

	Төрсөн орон өссөн нутагтаа

	Түмэн зүйлээр холбоотой байна... 

	Манай улсын дорнод булан

	Матад сумын сайхан тал

	Маний сэтгэлд илхэн байж

	Манлай тэр газрын нэрээс

	Магтаж заримыг дурсмаар байна. 

	Манарсан их Матадын нуруу

	Мэнэрсэн их Мэнэнгийн тал

	Униартсан их уужим говь

	Цэлийсэн их цэнхэр тойром

	Хөхөрсөн их хөдөө хээр

	Хөвчин бидний эх нутаг

	Өлзийт уулын Өвөр Хайлстай

	Арт уулын Ар Хайлстай

	Хангай Шуувалдай, Хажуу цорохан

	Хайрт бидний үндсэн нутаг

	Буян өндөр, Бухын хашаат

	Булан цайдам, Буутайн шил

	Бударгана овоот, Бууртын худаг

	Буянт бидний эх орон

	Ашгийн овоот, Адгийн бүрд

	Таван толгой, Тасархайн бүрд

	Та бидний төрсөн нутаг

	Лам чулуу, Ловхын хөөвөр

	Лаг нуур, Ямалдайн хоолой

	Лавтай бидний төрсөн нутаг

	Цагаан чулуут, Хөх билүүт

	Царилтын хошуу, Үнээтийн дөрвөлжин

	Цалгилан байх Тосонгийн нуур

	Өвс ихтэй Өрвөл бүрд

	Өвөлжөө сайтай Өгөөмөрийн хөндий

	Өлтэй шимтэй Жаран тогоо

	Өсөж төрсөн бидний нутаг

	Өлзий жаргалаар бялхах болтугай

	Өгөөмөр баян Матадын тал

	Өнөд жаргалын өлгий болтугай

	Өлгийд нь төрсөн бид бүхний

	Өм ганзага өөдлөх болтугай

	 

	1974. 7. 10

	 


ТЭРЭГНИЙ ТУХАЙ

	 

	Хоёр матмал мөөртэй тэрэг

	Хорин хоёр хигээстэй тэрэг

	Холбоо арван ялуутай тэрэг

	Хос өндөр дугуйтай тэрэг

	Хорол эрдэнийн шинжтэй тэрэг

	Холын аянд зохистой тэрэг

	Хотол олонд магтаалтай тэрэг

	Хорвоо ертөнцөд алдартай тэрэг

	Хонгор морь нь шогшиж байна

	Хорол дугуй нь эргэж байна

	Холын газар ойртож байна

	Хоногийн газар дөхөж байна 

	(Холхих тэнхлэг нь хяхнаж байна

	Хорхог тоосоо шаардаж байна

	Хонгор морь минь янцгааж байна

	Холын нутгаа мөрөөдөж байна)

	Ай хөө, ай хөө, явна даа

	Алсын замыг туулна даа.8

	 

	1978.1. 1

	 


ДӨШ

	 

	Дөш өө, дөш өө чи

	Дөш болсондоо бүү гомд

	Дөлөрдөггүй сайн гангаар

	Чамайг хийсэн байдаг юм

	Чамайг цохидог алх чинь

	Модон иштэй шүү. 

	 

	1978. 

	 

	 


БАГАНУУРТ БИЧСЭН ХЭДЭН МӨР

	 

	Газар доор эрдэнэ нуугдаж байна

	Эрдэнийг уудлах үйлдвэр өрнөж байна

	Үйлдвэрийг бүтээх ажилчин олширч байна

	Ажилчин хүмүүс Нацагдоржийг дурсан байна

	Нацагдоржийн зохиол хөдөлмөрт уриалж байна. 

	Хөдөлмөрийн амжилт Багануураас бадарч байна. 

	Багануураас их бүтээлчид төрж байна

	Их бүтээлчдээс идрийн цог гялалзаж байна. 

	Идрийн цогоо улам бадруулахыг ерөөж байна. 

	Итгэс төгс олон нөхөд минь хүчтэй

	Их Нацагдоржийн зохиол бидэнд ачтай

	Ач хүч хоёр нэг сурвалжтай

	Ачтай хүчтэй хоёр нэг нутагтай

	Аз жаргал хоёр нэг гаралтай

	Азтай жаргалтай хоёр нэг заяатай

	Ах дүү хоёрын найрамдал баттай

	Анд Орос, Монгол нөхөд минь баяртай

	Ахиж бид олон уулзах ерөөлтэй

	Ард түмэндээ их туслах тавилантай. 

	 

	Багануур, 1981. 9. 29

	 


НУТГАА МӨРӨӨДНӨ

	 

	Өвгөн багш өглөө босоод 

	Өлзийт нарыг мандаж гарахлаар 

	Өндөр ууланд зугаалахаар явав

	Өдөр турш явсаар ядрав

	Сүрлэг ой дундуур алхлав

	Сүглэгэр хадыг өгсөж авирав. 

	Сүүдэртэй харгуйг дагаж гэлдрэв. 

	Сүрчигнэх булгийн уснаас уув

	Орой болоход өвгөн ядрав

	Орон гэртээ буцахаар шийдэв. 

	Овооны дэргэд өчүүхэн амрав. 

	Овгор чулууг дэрлээд нойрсов. 

	Уужим талаа зүүдэндээ үзэв. 

	Униартсан говь мэлцийн харагдав. 

	Уурга барьсан залуу хүү

	Унасан морио гуядаж давхина

	Адуу малаа цуглуулж явна. 

	Алс газрыг саравчлан харна

	Арвайх хад, сэрвийх мод 

	Алин ч байхгүй хээр байна. 

	Унтаж сэрээд сэтгэл тэнийв. 

	Уужим талаа үзсэндээ баярлав. 

	Ууланд суувч талаа мөрөөднө. 

	Усанд шумбавч говио мөрөөднө. 

	 

	1985

	 


ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть (1998) номын ОРШИЛ

	 

	Монголын соёлын хөгжлийн түүхэнд гарамгай үүрэг гүйцэтгэсэн хүний нэг нь Цэндийн Дамдинсүрэн юм.  Монголын шинэ үеийн уран зохиолыг үүсгэн байгуулагчдын нэг, дорно дахины соёлыг судлагч нэрт эрдэмтэн, сайн орчуулагч, нийгэм улс төрийн зүтгэлтэн Ц.  Дамдинсүрэнгийн бичиж туурвисан бүтээлийн өв сан арвин юм. 

	Ц.  Дамдинсүрэнгийн зохиолууд нь 1944 онд “Түүвэр зохиол”, 1956 онд “Түүвэр зохиол”, 1958 онд “Избранное”, 1966 онд “Хачин хурим”, 1969 онд “Түүвэр зохиол” нэртэйгээр удаа дараа хэвлэгдэж уншигчдын хүртээл болсон билээ.  1969 онд хэвлэгдсэн “Түүвэр зохиол”-д 63 шүлэг, 24 яруу найргийн орчуулга, 25 өгүүллэг найруулал, 3 тууж, 19 тэмдэглэл нийтлэл орсон юм.  Уг түүвэр “Ц.  Дамдинсүрэнгийн амьдрал уран бүтээл” товч удиртгал, нийтлүүлсэн уран зохиолын ном зүйтэйгээрээ өмнөх түүврээс онцлог болсон байна.  

	Ц.  Дамдинсүрэнгийн мэндэлсний 90 жилийн ойд зориулсан энэхүү “Бүрэн зохиол” хэвлэлд зохиолчийн намтрын талаар урьд өмнө зөрөөтэй бичигдсэн зүйлсийн учрыг гаргаж, удмынх нь холбооны зураглалыг оруулж, уран бүтээлийнх нь өв уламжлалын онцлогийг тодруулсны дээр нийтлүүлсэн зохиолынх нь ном зүйг дэлгэрүүлэн багтаасан болно.  Мөн зохиолчийн архивын сан хөмрөгт хадгалагдаж байгаа гар бичмэл, цохимолоос шүүрдэж нилээд шүлэг зохиолыг шинээр уншигчдад толилуулж байгаагийн дотор “Шарай голын гурван хаан” жүжгийн дуулал, Д.  Нацагдоржийн “Учиртай гурван толгой” зохиолоор бичсэн дуурийн цомнол, “Лус савдаг, чөтгөр шулмастай учирсан хүмүүсийн яриа” зэргийг нэрлэж болно.  

	Бүрэн зохиолд 80-аад шүлэг, 30 өгүүллэг найруулал, 1 дуурийн цомнол, 4 тууж, 6 хууч яриа, 20-иод тэмдэглэл, нийтлэлийг оруулснаараа энэ нь 1920-иод оны сүүлчээс 1980-иад оны дунд үе хүртэл 60-аад жилийн дотор Ц.  Дамдинсүрэнгийн бүтээн тууривсан уран зохиолыг төлөөлөх боломжтой юм.  Энэхүү хэвлэл нь Ц.  Дамдинсүрэнгийн намтар, бүтээлийг уншиж судлах, цэгцтэй ойлгохыг хүссэн хэн бүхэнд тус нэмэр болно гэдэгт найдаж байна.  Бүрэн зохиолыг цаашид дугаар нэмж үргэлжлүүлэн хэвлэх боломж байгааг дашрамд өгүүлсүгэй.  

	 

	Д.  Цэдэв

	 

	 


[image: Image]

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

	
Notes

		[←1]
	 Говь-Алтайд явж байхдаа “Хайрын үг” гэсэн нэг шүлэг бичсэн байж байгаад хэвлүүлээгүй үрэгдсэн харин хоёр бадаг нь санаанд байдаг юм гэж Ц. Дамдинсүрэнгийн ярьсныг Д. Дашдорж тэмдэглэж [Д. Дашдорж, Да багшийн дурсамж яриа. Улаанбаатар. 1988 (46 дугаар тал)] сийрүүлснээс “Цэрвүү холоос илгээсэн... ” гэсэн эхлэл бүхий шүлгийг авсан болно. (Д. Цэдэв)




	[←2]
	 Май нэгнийг тохиолдуулан 1935 оны 4 дүгээр сарын 27-нд монгол үсгээр бичиж “ИВ Штурм” (Дорно дахины хүрээлэнгийн Дайран довтлохуй) нэртэй ханын сонинд гаргасан энэ шүлэг Ленинградын Дорно дахины хүрээлэнгийн номын санд MS С 517 дугаарт хадгалагдан үлдсэнийг энэхүү өгүүллийг бичигч 1969 оны 10 дугаар сард хуулан авсан юм. (Д. Цэдэв)




	[←3]
	 Залуу цагийнхаа хүрэн бор өнгийн гэрэл зургийн ард монгол үсгээр Ц. Дамдинсүрэнгийн бичсэнээс “Зургийг минь үзвээс...” гэсэн эхлэл бүхий шүлгийг, дээрхтэй ижил гэмээр гэрэл зургийн ард “Уртнасан, Сүрмаажав нарт” гэж хандаж мөн монгол үсгээр бичсэнээс “Биеийн дүрс хэмээгч... ” гэж эхэлсэн бадгийг буулгав. 
Ц. Дамдинсүрэн “Хоёр настай Ро” шүлэгт
 “Дээшилж яваа монголын 
 Дэвшиж яваа У-гийн 
 Дэлгэрч яваа Сү-гийн 
 Өсөж яваа Ро-гийн... “ хэмээн гардгийн “У-гийн” гэдэг нь Уртнасангийн, “Сү-гийн” гэдэг нь “Сүрмаажавын”, “Ро-гийн” гэдэг нь “Розагийн” хэмээсэн нэрийн товчлол болой. Уртнасан, Сүрмаажав нарын охин Розагийн (хожим Батнасан нэртэй болсон) хоёр насны ойд очихдоо Ц. Дамдинсүрэн 1935 онд уг гэрэл зургаа “Уртнасан, Сүрмаажав нарт” дурсгаж өгсөн ажээ.  (Д. Цэдэв)




	[←4]
	 1 Густа Фучик – Алдарт баатар Фучикийн гэргий. 




	[←5]
	 2 Ян Дрда - Чехословакийн нэрт зохиолч. 




	[←6]
	 Эрдэмтэн зохиолч Л. Түдэвийг “Соёл, утга зохиол” сонины эрхлэгчийн алба хашиж эхлэх үест нь “Сониндоо гаргахыг оролдоод үз. Болохгүй бол яах вэ хадгалж байгаарай” гэж Ц. Дамдинсүрэнгийн захиж өгсөн “Уулын оргилын цасыг... “ гэж эхэлсэн шүлэг тухайн үеийн Хэвлэл утга зохиолыг хянах газрын босго давж чадалгүй хураагджээ. Түүний гар бичмэл эхийг хадгалан үлдсэнийгээ Л. Түдэв “Үнэн” сонины 1993 оны 80 дугаарт нийтэлснээ “Дал” сонины 1998 оны 9 дүгээр сарын 9-ний 43 дугаарт дахин хэвлэсэн, түүнээс сийрүүлэн буулгасан болой. (Д. Цэдэв)




	[←7]
	 3 БНМАУ-ын гавьяат жүжигчин Түдэвийн Цэвээнжав (1916-1974) Дорнод аймгийн Матад сумын уугуул иргэн юм.  Нэгэн нутаг усны эмэгтэй насны ойдоо урьсанд зохиогч дурсгалын зүйл гардуулахдаа эл шүлгийг зохион уншжээ.  (Д. Ц.)




	[←8]
	 1978 оны шинэ жилийн нэгний үдэш Улаанбаатарт хэдүүл нэг айлд ороод хүндлүүлж байхдаа Ц. Дамдинсүрэн Готов гэгч барга өвгөнтэй хэдэн үг солихдоо “хоёр хэсэг модоор хийдэг мөртэй, 22 хигээстэй булыг хар хусаар хийдэг” дагуур нарын шар дугуйт хэмээн нэрлэдэг тэрэгний тухай сонсож баярлаад амандаа хэдэн мөр хэлхэж шөнө гэртээ хариад карт дээрээ тэмдэглэн үлдээснээс [Ц. Дамдинсүрэн. Намтрын хуудаснаас (Намтар, дурсамж, тэмдэглэл, туршлага) УХГ. Улаанбаатар 1990. 87 дугаар талд “Эрдэм шинжилгээний ажил хийсэн туршлагаас” өгүүлэлдээ бичсэн] “Тэрэгний тухай” шүлгийг авсан болно. (Д. Цэдэв)




cover.jpeg
LTYJIIT

0. JamauHCyp3H





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






images/buren_zohiol1.png
LOHNIH
JAMJIMHCYPOH

Bypau
30XU02






images/image2.png
035"?.;-

UAXHM.!i ..:‘38
,{g"" ]
@ FoFiE





images/image.png





